
Útdráttur 

 

Markmið þessarar rannsóknar var að varpa ljósi á stöðu sí- og endurmenntunar 

starfandi leikara. Könnuð voru viðhorf leikara á Íslandi til sí- og endurmenntunar í 

megindlegri könnun með tilliti til bakgrunns þeirra og hvort greina mætti mun eftir 

aldri, reynslu og hvar viðkomandi væri menntaður. Niðurstöður könnunar voru nýttar 

sem grunnur í eigindleg hálf opin viðtöl við leikara og fagfólk af menntasviði en þau 

voru hljóðrituð vorið 2014. Tilgangurinn með lokaverkefni þessu er að auka 

meðvitund um endurmenntun leikara og nýta niðurstöður rannsóknarinnar til 

framþróunar í þeim efnum. 

Niðurstöður leiddu í ljós að flestir svarenda telja að sí- og endurmenntun sé 

leikaranum nauðsynleg. Helsta vandamálið á Íslandi sé hversu tilviljanakennt 

námskeiðshald sé og hversu lítið framboðið er. Einnig var nefnt að  engin opinber 

stefna hvorki hjá yfirvöldum né stéttarfélagi (Félag íslenskra leikara) er um 

endurmenntun leikara.  

Af niðurstöðum má draga þá ályktun að mikil þörf sé á að koma 

endurmenntunarmálum leikara í einhvern farveg: ákveða hver á að sinna þeim og hver 

á að meta þörf á endurmenntunarnámskeiði hverju sinni. Vonandi koma niðurstöður 

rannsóknarinnar sem innlegg inn í þær umræður.  

Abstract 

 

The aim of this study was to evaluate the status of continuing education among 

Icelandic actors. In a quantitive survey actors were asked about their opinions of 

continuous education and their background was compaired to see if there was a 

difference in opinions in terms of age, experience and where they studied. Those 

results then made the basis of qualitative semi-structured interviews with actors and 

professionals from the education sector, which where recorded in the spring of 2014. 

The main goal of this thesis is to raise awareness amongst actors about continuing 

education and with the hope that the results of this research may promote progress in 

the field. 

The results showed that most actors stated that continuous education is 

essential to the actor. The main issue in Iceland seems to be lack of  structure and the 

seminars being few and random. There is no official policy for continous education 

for actors in Iceland, neither from authorities nor from their union. 

From the results it can be concluded that a strong policy is needed to establish 

continuing education for actors, decide who should oversee it and find a way to 

evaluate what is needed at each time. Hopefully the results of  the study can assist in 

that discussion. 

Formáli 

 

Þessi ritgerð fjallar um sí- og endurmenntun leikara á Íslandi. Ritgerðin er 

meistaraprófsritgerð til fullnaðar á M.A. gráðu í listkennslu með áherslu á leiklist. 

Vægi ritgerðarinnar er 30 einingar.  

Leiðbeinandi var Ása Helga Ragnarsdóttir og kann ég henni bestu þakkir fyrir 

leiðsögn, hlýju og aðhald.  

Ég þakka manni mínum Bergsteini Sigurðssyni og Kristrúnu Heiðu 

Hauksdóttur fyrir yfirlestur, uppbyggilega gagnrýni og stuðning sem og Iðunni dóttur 

minni fyrir þolinmæði vegna fjarveru minnar á meðan skrifum stóð. Eins vil ég þakka 

Margréti M. Norðdahl, Guðrúnu Hjörleifsdóttur og Steinunni Ágústdóttur fyrir veittan 

stuðning. 

Síðast og í raun allra mest vil ég þakka viðmælendum mínum og öllum 

þátttakendunum í rannsókn minni því að án þeirra væru engin gögn til að vinna úr. 

1. Inngangur 

Sí- og endurmenntun er það nám sem á sér stað eftir að hefðbundinni skólagöngu 

innan skólakerfisins lýkur. Hún gengur út á að efla starfshæfni, viðhalda fagmenntun 

og fylgjast með nýjungum í faginu og því er símenntun æviverk. Leikarar á Íslandi 

virðast ekki duglegir að sækja sér endurmenntun, umræða um sí- og endurmenntun er 

lítil sem engin og viðhorf leikara til endurmenntunar neikvætt. Framboð á 

námskeiðum virðist vera lítið, tilviljanakennt og einsleitt. Aðkoma fagfélaga, 

stofnanaleikhúsa og menntastofnanna virðist vera takmörkuð og það litla sem boðið er 

upp á er illa sótt (Vigdís Jakobsdóttir, munnleg heimild, febrúar 2007). Höfundur 

veltir fyrir sér hver staða sí- og endurmenntunar leikara á Íslandi sé. Til þess að 

komast að því var hugtakið skilgreint og viðhorfskönnun send til íslenskra leikara. 

Niðurstöður þeirrar könnunar bentu til þess að leikarar teldu sí- og endurmenntun 

nauðsynlega. Það stingur þó í stúf við upplýsingar um aðsókn leikara á fagtengd 

námskeið. Til að skilja betur reynsluheim starfandi leikara voru tekin viðtöl við fimm 

leikara með mismunandi bakgrunn. Auk þeirra var rætt við tvær konur er starfa við 

endurmenntun og reynsla þeirra af vettvangi könnuð. Rannsókn þessi er því tvíþætt, 

viðhorfskönnun meðal íslenskra leikara annars vegar og viðtöl við valda leikara og 

fagfólk af menntasviði hins vegar. Leitast er við að varpa ljósi á viðhorf leikara á 

Íslandi til sí- og endurmenntunar.  

 

1.1. Bakgrunnur og val á viðfangsefni 
 

Viðfangsefni rannsóknar er staða sí- og endurmenntunar leikara á Íslandi. Áhugi minn 

á sí- og endurmenntun hefur verið mikill allt frá því ég var í leikaranámi við 

Listaháskóla Íslands. Eftir fyrstu tvö árin í leikaranámi átti höfundur samtal við 

þáverandi fræðslustjóra Þjóðleikhússins, Vigdísi Jakobsdóttur og ræddi við hana um 

starf leikarans og hvað leikarinn gæti gert til að viðhalda starfsánægju og þar með 

forðast kulnun í starfi. Svörin voru á þá leið að oftar en ekki væri það í höndum 

leikaranna sjálfra að leita sér aðstoðar og halda sér við, til að mynda að sækja sér 

aukna menntun og innblástur erlendis frá. Vigdís sagðist oft hafa reynt að bjóða upp á 

námskeið en þau hafi verið illa sótt, leikarar væru ekkert sérstaklega duglegir að 

sækja sér aukna menntun.  

Á lokaári í leiklistarskóla fékk ég innsýn í störf fastráðinna leikara í Þjóðleikhúsinu og 

Borgarleikhúsinu. Þar varð ég vör við þreytu í starfi hjá sumum leikurum. Þegar 

endurmenntun bar á góma var viðhorfið yfirleitt neikvætt. Algengt viðhorf var að þar 

sem þeir væru sífellt að setja upp ný verk væru þeir í raun í sífelldri endurmenntun. 

Sérstök endurmenntunarnámskeið væru þess vegna óþörf.  

Reynsla er vitanlega dýrmæt en leikarar geta rétt eins og aðrir orðið fastir í 

ákveðnum venjum og byrjað að endurtaka sig, jafnvel í ólíkum sýningum og þá 

einkum ef æfingartímabilið er stutt og sýningar þéttar. Slíkar aðstæður geta leitt til 

kulnunar í starfi en ein leið til þess að forðast slíkt er sí- og endurmenntun. En er sí- 

og endurmenntun mögulega eitthvað sem leikarar á Íslandi óttast? Er viðhorf til sí- og 

endurmenntunar meðal leikara neikvætt? Sækja leikarar sí- og 

endurmenntunarnámskeið? Eða hafa leikarar einfaldlega ekki tíma, tök eða áhuga á að 

sækja sér sí- og endurmenntun? Með þessar spurningar í farteskinu er sett fram 

rannsóknarspurningin: Hver er staða sí- og endurmenntunar leikara á Íslandi? 

 

1.2. Uppbygging ritgerðar 
 

Í inngangi er gerð grein fyrir efnistökum, þeim spurningum og vangaveltum sem 

höfundur hafði um endurmenntun leikara, spurningunni um val á viðfangsefni er 

svarað og uppbygging ritgerðar lýst. 

Annar kaflinn snýr að kennslufræði, sálfræði og sjálfshjálp og fjallar um þann 

fræðilega grunn sem rannsókn þessi byggir á. Þar er farið yfir þau hugtök sem koma 

fram í rannsókninni: símenntun: hvað er það og til hvers? Rætt er um þarfagreiningu 

og þroskastig og möguleika manneskjunnar til þess að hafa áhrif á þroska sinn. Nýttir 

eru þeir kennismiðir sem undirrituð hefur kynnst í gegnum nám við listkennsludeild 

Listaháskóla Íslands og leikaranám. Starf leikarans er skoðað og einnig starfsánægja 

hans. Niðurstöður viðhorfskönnunar um sí- og endurmenntun leikara á Íslandi  eru 

kynntar. 

Þriðji kaflinn fjallar um þá aðferðafræði sem nýtt er við rannsóknina. Sú 

aðferðafræði sem notast er við er megindleg og eigindleg aðferðafræði, 

rannsóknaraðferðir sem annars vegar mæla magn fyrirbæris í þessu tilviki 

viðhorfskönnun og hins vegar viðtöl sem lýsa og túlka fyrirbæri sem í þessu tilfelli er 

viðhorf til sí- og endurmenntunar. Markmið og gildi rannsóknarspurningarinnar eru 

rædd og skýrt er frá hvernig gögnin eru greind. Siðfræði rannsakandans er útskýrð og 

viðmælendur eru kynntir stuttlega. 

Fjórði kaflinn er helgaður viðmælendum og viðtölum við þá.  

Í fimmta kafla eru niðurstöðurnar ræddar og túlkaðar í samhengi við fræðin.  

Sjötti og jafnframt síðasti kafli ritgerðarinnar inniheldur framtíðarsýn höfundar.  

 

2. Fræðilegur grunnur  

 

2.1. Almennt um þörf og mikilvægi sí- og endurmenntun 
 

Markmiðið með rannsókninni er að varpa ljósi á stöðu símenntunar leikara. Einnig er 

leitast við að svara því hvort og hvaða gagn leikarar geta haft af símenntun. 

Staða símenntunar leikara er óljós og eftir því sem næst verður komist hefur ekki 

verið gerð könnun á viðhorfi og tíðni símenntunar hér á landi áður. Höfundur telur 

þörfina á stöðumati og umræðu um símenntun leikara vera mikilvæga til þess að ýta 

undir fagvitund.   

 

2.2.  Sí- og endurmenntun – hvað er það? 
	  
Sí- og endurmenntun er skilgreind á ýmsan hátt. Evrópuráð gaf út skýrslu árið 2001 

um stöðu símenntunar í sambandslöndum sínum og skilgreindi símenntun á 

eftirfarandi hátt: Allt nám sem fram fer á æviskeiði, með það að markmiði að auka 

þekkingu, færni og hæfni, hvort sem það er persónulega, borgaralega, félagslega og 

eða faglega (Communication of the European communities, 2001). 

Guðný Helgadóttir er deildarstjóri í mennta- og menningarmálaráðuneytinu og hefur 

sinnt þessum málaflokki frá árinu 1996 eftir að þáverandi menntamálaráðherra Björn 

Bjarnason fylgdi tillögu verkefnastjórnar um símenntun úr hlaði. Evrópusambandið 

hafði þá komið á fót átaki í símenntun með því að útnefna árið 1996 ár símenntunar. 

Guðný segir menntun vera fjárfestingu, en ekki útgjöld, hún sé fjárfesting í mannauði. 

Hún skilgreinir sí- og endurmenntun á eftirfarandi hátt: Orðið símenntun er notað um 

það nám einstaklinga sem fram fer eftir að hefðbundinni samfelldri skólagöngu lýkur 

innan skólakerfisins. Hvers kyns endurmenntun, viðbótarmenntun innan 

skólakerfisins og tómstundanám eru meginþættir í símenntun. Endurmenntun beinist á 

hinn bóginn að því að efla starfshæfni, viðhalda fagmenntun og fylgjast með 

nýjungum í starfsgreinum. Símenntun er ferli og endurmenntun er hluti af því (Guðný 

Helgadóttir, 1999). Horft var til skilgreiningar Guðnýjar þegar sí- og endurmenntun 

var skilgreind fyrir viðhorfskönnun sem lögð var fyrir hóp af leikurum í mars 2014:  

Hvers kyns námskeið sem ætlað er til þess að auka hæfni og þar með þekkingu 

og leikni á fagtengdu efni. Nemandi þarf að taka sjálfviljugur þátt í námskeiðinu 

og í lok þess er fræðileg og efnisleg hæfni hans metin.  

Mikilvægt var að skilgreina hugtakið fyrir þátttakendunum í viðhorfskönnuninni því 

merking þess virðist á reiki; höfundur telur oft gæta misskilnings um hvað sí- og 

endurmenntun sé. Eins var mikilvægt að tilgreina að nám er á forsendum þess sem 

það sækir ólíkt því til að mynda að starfa að uppsetningu leikverks, þar sem verkið og 

útkoma þess er drifkrafturinn. 

 

2.3.  Sí- og endurmenntun – til hvers? 
	  
Hinn 1. júní 1992 voru sett lög um fullorðinsfræðslu á Íslandi. Markmið laganna voru 

meðal annars að stuðla að jafnrétti til náms óháð búsetu, aldri, kyni, starfi og fyrri 

menntun, sem og að skapa skilyrði til aukins þroska sem stuðlaði að virkri þátttöku 

einstaklingsins í samfélaginu (Lög um almenna fullorðinsfræðslu nr. 47/1992). 

 

Árið 2001 kom út skýrsla á vegum framkvæmdastjórnar Evrópuráðsins um 

fullorðinsfræðslu. Þar kemur meðal annars fram að samfélög séu sífellt að þróast og 

breytast; þekkingarsamfélagið gerir sífellt meiri kröfur og að áherslur Evrópuráðsins 

kalli á nýja nálgun til menntunar og þjálfunar. Afleiðingar hnattvæðingarinnar kalli á 

nýbreytni í stefnu stjórnvalda varðandi tækni og hæfni einstaklingsins til þess að 

takast á við þær breytingar. Hlutverk sí- og endurmenntunar sé að uppfylla þessa 

stefnu stjórnavalda. Sí- og endurmenntun hafi því lykilhlutverki að gegna í þróun 

atvinnulífsins með því að stuðla að þjálfun og aðlögunarhæfni vinnuaflsins 

(Communication of the European communities, 2001). 

 

Knowles, en hann var prófessor í fullorðinsfræðum,  taldi að lykilhlutverk 

fullorðinsfræðslu væri að hjálpa einstaklingum að fullnægja þörfum og ná 

markmiðum sínum. Markmið einstaklings breytist eftir því á hvað þroskaskeiði hann 

er. Þroskinn sé tengdur reynslu og afstöðu manneskjunnar til lífsins og þörfum hennar 

á hverju stigi (Knowles, 1980).  

Maslow hefur greint þarfir manneskjunnar og sett fram kenningu sem nefnist 

þarfapýramídinn. Líkamlegar þarfir eru undirstaðan, þar fyrir ofan er öryggi, því næst 

kærleikur, síðan virðing sjálfs og annarra og efst á pýramídanum trónir sjálfsbirting, 

en sjálfsbirting er þörf mannins til þess að vaxa og nýta hæfileika sína. Þessi þörf er 

það sem drífur nútímamanneskjuna áfram og er grundvöllur frekara náms (Maslow, 

1970). Bandaríski kennslufræðingurinn Carol Ann Tomlinson segir að þeir sem miðla 

þurfi að koma til móts við ólíkar þarfir nemanda, hvernig þeim henti best að læra og 

hver viðhorf og áform nemandans séu. Leikarinn þarf því að geta greint þarfir sínar og 

fá tækifæri, hafi hann áhuga á, að leita sér aðstoðar í formi endurmenntunar 

(Tomlinson, 1999). 

Erik Erikson greindi æviskeið manneskjunnar í mismunandi þroskastig, alls átta 

talsins.  Hann taldi einstaklinga hafa mismunandi þarfir á mismunandi stigum. Þörfin 

til þess að hlúa að þeirri arfleifð sem við skiljum eftir okkur í lok ævinnar er mest 

þegar við náum sjöunda þroskastiginu eða það sem hann kallar „middle adulthood“. Á 

þessum tímapunkti hefur einstaklingurinn mögulega náð að mynda tilfinningatengsl 

við aðra, klárað hefðbundna skólagöngu, hafið störf á vinnumarkaði, eignast börn og 

finnur sig knúinn til þess að endurmeta stöðu sína. Ef einstaklingurinn er ánægður 

með stöðu sína upplifir hann vellíðan út frá velgengni og afrekum. Sé hann á hinn 

bóginn óánægður með stöðu sína er hann líklegur til þess að staðna og verða 

óhamingjusamur bæði í leik og starfi. Sú staða kallar oft á breytingar í lífi 

einstaklingsins og ef vilji er fyrir hendi leitar hann leiða til þess að bæta stöðu sína. 

Hvar viðkomandi er staddur í lífinu og hvaða gildi viðkomandi hefur, hefur áhrif á 

viðhorf og val á þeim breytingum, það er að segja hvað það er sem drífur viðkomandi 

áfram (Erikson, 1982). Ef vilji er til þess að sækja endurmenntun verður þó að gefa 

svigrúm fyrir það nám. Rannsóknir sálfræðingsins Mihaly Csikszentmihalyi sem 

kunnur er fyrir rannsóknir á sköpun og sköpunargáfu segja að skapa þurfi ákveðnar 

aðstæður til sköpunar. Einstaklingurinn þarf að komast í ákveðið ástand til þess að 

skapa; það þarf flæði (e. flow), það er það eftirsóknaverða ástand að sökkva sér niður 

í viðfangsefnið. Umhverfi leikarans þarf því að stuðla að því hann fái tækifæri, tíma 

og vettvang til þess að skapa og með því þroskast (Csikszentmihalyi, 1990).  

Rithöfundurinn Daniel H. Pink hefur skrifað töluvert um hvað það er sem drífur 

manneskjuna áfram. Í bók sinni A Whole New  Mind skrifar hann um breyttar 

lífsvenjur nútímamannsins og hvernig þarfir okkar hafa breyst. Samfélagið kallar á 

ákveðna hæfni til þess að komast af. Hann vill meina að Vesturlandabúar séu að 

færast af upplýsingaöld (e. information age)  og yfir á háhugmyndaöld (e. conceptual 

age).  Hann greinir þarfir okkar í sex lykilhneigðir:  

1. Hönnun. Notagildið eitt og sér er ekki lengur nóg, við gerum kröfu um 

fagurfræði í manngerðu umhverfi okkar. 

2. Saga. Á tímum ofgnóttar upplýsinga verðum við ónæm fyrir þeim upplýsingum 

sem settar eru fram á hefðbundinn hátt, við viljum heyra sögur, viljum söguþráð 

og tilfinningu, það gerir okkur líklegri til þess að meðtaka það sem sagt er.  

3. Samhljómur. Við krefjumst hæfileikans að skoða heildarmyndina frekar en að 

greina smáatriði, við viljum sjá viðfangsefnið í samhengi.  

4. Samhygð. Tilfinningalegur hæfileiki, við eigum að geta sett okkur í spor annars 

einstaklings og skynjað líðan viðkomandi, en Pink telur samhygð forsendu góðra 

samskipta.  

5. Leikur. Leikur er ekki bara leikur heldur hvati til árangurs og sköpunar og hann 

hefur ávallt tilgang.  

6. Tilgangur. Það er ekki nóg að lifa af heldur verðum við að finna eitthvað til 

þess að lifa fyrir.   

 

Þátttaka í háhugmyndasamfélagi krefst því meiri hæfni og þekkingar. Krafan um 

þátttöku er bæði með beinum og óbeinum hætti, gott dæmi um það er þróun í tækni til 

samskipta, hinir svokölluð samskiptamiðlar (Sigrún Jóhannesdóttir, 2009). 

 

Þótt Pink hafi haft annað í huga þegar hann lagði kenningu sína fram ratar hún inn á 

svið fullorðinsfræðslu. Hugmyndir hans eru ákveðið svar við kennslufræðilegum 

spurningum; hvernig við lærum, hvernig við meðtökum upplýsingar og hvernig við 

notum þær. Hugmyndir hans kallast á við skrif kennismiða eins og Piagets sem 

fjallaði um uppbyggingu þekkingar. Kenning hans, hugsmíðahyggja eins og hún hefur 

verið þýdd á íslensku, heldur því fram að nám sé ávallt byggt á fyrri þekkingu og 

umhverfisþáttum þess sem lærir (Piaget, 1972).  

Kenningar þeirra kallast svo aftur á við kenningar John Deweys um nám, að það skuli 

ávallt vera á forsendum nemandans og það byggi á fyrri reynslu hans (Dewey, 1938).  

Ein af aðaláherslum fullorðinsfræðslu er að fá nemendur til þess að nýta sér eigin 

reynslu og reynslu annarra til þess að skapa nýja þekkingu. Sí- og endurmenntun 

gengur út á það að skapa nýja þekkingu byggða á fyrri reynslu til að staðna ekki og 

kulna í starfi. 

 

2.4. Hverjir sinna sí- og endurmenntun? 
	  
Sí- og endurmenntun hér á landi heyrir undir ráðuneyti. Menntamálaráðherra skipar 

13 manna yfirstjórn fullorðinsfræðslu til tveggja ára. Hlutverk yfirstjórnarinnar er 

meðal annars að vera stjórnvöldum til ráðgjafar um meginstefnu og áhersluþætti í 

fullorðinsfræðslu, jafnt starfsmenntun samkvæmt sérstökum lögum sem almenna 

fullorðinsfræðslu. Yfirstjórn þessi beitir sér fyrir samræmdu faglegu mati á 

námskeiðum og stuðlar að menntun kennara og leiðbeinendum fullorðinnna (Lög um 

almenna fullorðinsfræðslu nr. 47/1992).  

Fjölmargir aðilar bjóða upp á sí- og endurmenntun. Til að mynda 

símenntunarstöðvar, stéttarfélög, fyrirtæki og félagasamtök, en hlutverk þeirra sem 

hér eru tilgreindir er að efla framboð og gæði náms sem og að hvetja til þátttöku. 

Sumar stofnanir, fyrirtæki og stéttarfélög bjóða upp á styrki til sí- og endurmenntunar 

(Ísland.is, 2014). 

 

2.5. Starf leikarans 
  

Starf leikarans er fjölbreytt, en í grunninn er leikarinn alltaf að vinna með sjálfan sig. 

Leikarar þurfa að geta unnið með sem flesta miðla svo sem svið, kvikmyndir, 

sjónvarp og útvarp. Oftast eru leikarar að túlka orð annarra og til þess nýta þeir allan 

líkamann. Rétt eins og miðlarnir eru ólíkir beita leikarar mismunandi tækni eftir því 

hvað við á og leikarinn þarf að geta aðlagað sig aðstæðum hverju sinni. Hluti af vinnu 

leikarans er að rannsaka og skapa og til þess þarf forvitni og oft og tíðum áræðni. 

Leikarinn þarf að vera fær um samvinnu og hlustun því leikarinn vinnur sjaldnast 

einn, sýningar verða til fyrir tilstilli hóps af fólki og því reynir mikið á 

aðlögunarhæfni leikara. Leikarinn þarf að geta skilið sitt persónulegt amstur eftir á 

meðan hann er að störfum því að það á ekki heima fyrir framan áhorfendur eða í 

listrænni vinnu.  

Á heimasíðu Creative Skillset er talin upp sú nauðsynlega færni sem leikari þarf að 

búa yfir til þess að geta starfað. Síðunni er haldið  úti af fagfélögum í Bretlandi fyrir 

þá sem starfa í skapandi iðnaði.  Leikarar verða meðal annars að kunna að undirbúa 

sig fyrir prufur jafnt og hlutverk. Þeir eru krafðir um líkamlega færni og getu, en sú 

færni er mismunandi, fer oft eftir aldri og líkamsbyggingu. Þeir þurfa að hafa vald á 

raddtækni, skýran framburð og stundum er krafa um söng. Þeir þurfa að hafa góða 

rýmisvitund og hlustun (Creative Skillset, 2014).  Fjölgreindarkenning 

taugasálfræðingsins Howard Gardner lýsir vel þeim sviðum sem leikarinn þarf að 

þjálfa. Kenningin byggir á að manneskjan þroskar með sér greindir  eða svið: 

málgreind, rök- og stærðfræðigreind, rýmisgreind, tónlistargreind, líkams- og 

hreyfigreind, samskiptagreind, sjálfsþekkingargreind og umhverfisgreind. Sjónum er 

beint að mikilvægi þess að koma sem best til móts við ólíka hæfileika einstaklingsins. 

Einna mikilvægust fyrir leikarann er sjálfsþekkingargreindin, því betur sem leikari 

þekkir sjálfan sig því betur á hann með að bæta sig (Gardner, 1995/2000). 

Við sviðslistadeild Listaháskóla Íslands er starfrækt leikarabraut. Markmið 

brautarinnar er að útskrifa víðsýna og skapandi listamenn, sem sviðslistaumhverfi 

nútímans kallar á. Lögð er áhersla á forvitni og áræðni til þess að nemandinn geti beitt 

og ögrað sér til að hugsa út fyrir rammann, en jafnframt að viðkomandi hafi fullt vald 

á þeirri tækni sem er grundvöllur fyrir starf leikarans, s.s. raddbeitingu, hreyfingum 

og túlkun (Listaháskóli Íslands, 2014).  

Til samanburðar má geta þess að við Konunglega leiklistarskóla Englands 

(RADA) er lögð áhersla á þjálfun í rödd og hreyfingu, markmiðið er að þjálfa leikara í 

tækni, líkamlegri getu og að efla ímyndurnarafl þeirra (RADA, 2014). Af þessu má 

draga þá ályktun að mikið sé lagt upp úr tæknivinnu leikarans, forvitni og 

ímyndurafli. Mikilvægt er fyrir leikarann að vera ávallt í sem bestu líkamlegu formi, 

bæði líkamlegu  og andlegu og þá er röddin vitanlega hluti af því.  

Samkvæmt fullorðinsfræðum stuðlar sí- og endurmenntun að því að viðhalda 

og efla fagþekkingu og þjálfa leikni er því mikilvægt fyrir leikarann að líta á sí- og 

endurmenntun sem hluta af starfi sínu (Guðný Helgadóttir, 1999). 

2.6. Starfsánægja – er hún mikilvæg? 
 
Rétt eins og orðið starfsánægja gefur til kynna þá snýst hugtakið um hversu ánægt 

starfsfólk er í starfi. Hugtakið er vítt og breyturnar eru margar. Rannsóknir á 

starfsánægju eru því á margan hátt flóknar, yfirleitt er starfsánægja skilgreind fyrir 

hverja rannsókn og því hægt að biðja starfsmenn um að meta ánægjustuðulinn. 

(Hodson, 2002).   

Ætla má að flestir vilji vera ánægðir  í vinnunni, enda er vinna stór hluti af daglegu 

lífi fólks. Á heimasíðu MindTools má finna lista yfir nauðsynlega hluti sem taldir eru 

tryggja starfsánægju. Fyrirtækið séhæfir sig meðal annars í að kenna fólki að ná 

árangri og ánægju á vinnumarkaðnum. Rétt eins og Maslow benti á þá verður að sinna 

grunnþörfunum fyrst til þess að geta byggt þar ofan á (Maslow, 1970). Þegar 

grunnurinn er til staðar er bent á lykilatriði sem auki starfsánægju: Sjálfsvitund, 

áskoranir, fjölbreytni, jákvætt viðhorf, þekking á eigin styrk/kostum og lífstíll sem 

hentar stöðu viðkomandi (MindTools, 2014).  

Ef ekki er hugað að þessum atriðum er hætta á kulnun í starfi. Því fylgir óánægja, 

gremja, þreyta og einstaklingurinn upplifir vonbrigði. Oft eru þetta einstaklingar sem 

hafa byrjað starfsferil sinn af hugsjón og miklum metnaði (Demir, Ulusoy og Ulusoy, 

2003; Taris, van Horn og Schaufeli, 2004; Bakker og Heuven, 2006). Ein afleiðing 

þessa er að einstaklingurinn verður neikvæður og hugsanir hans fara að snúast um 

hvers vegna hann hafi valið þetta starf og/eða þetta fag. Það smiti út frá sér á 

vinnustaðnum og endurspeglast í afköstum starfsmannsins (Lock, 1992).  

 

 

2.7.  Hvernig er umræða um sí- og endurmenntun í dag? 
 

Sí- og endurmenntun – fullorðinsfræðsla – á sér ekki ýkja langa sögu og umræðan um 

hana á Íslandi er líklegast stutt á veg komin. Fræðslumiðstöð atvinnulífsins gefur út 

ársrit um fullorðinsfræðslu þar sem finna má greinar meðal annars um þarfir og 

nauðsyn þess að viðhalda og auka kunnáttu starfsafls, t.d sjómanna, 

heilbrigðisstarfsfólks og kennara. Umræða um sí- og endurmenntun listamanna, þá sér 

í lagi leikara er af skornum skammti. Það sem finnst eru auglýsingar um námskeið 

fyrir leikara og námskeið í tengslum við leikhúsin, til dæmis fyrirlestrar sem tengdir 

eru uppsetningu verka í vinnslu á hverjum tíma. Fræðsludeildir stóru leikhúsanna 

bjóða upp á ýmiss námskeið og vinnustofur. Þar er markhópurinn jafnan hinn almenni 

leikhúsgestur og markmiðið að opna leikhúsið og veita innsýn í innviði þess. Það er 

án efa mikilvægt, en á hinn bóginn er lítið framboð af sí- og endurmenntun fyrir 

fagfólk innan leikhúsanna.  

 

2.8. Niðurstöður viðhorfskönnunar leikara til sí- og endurmenntunar  
	  
Til þess að meta viðhorf leikara til sí- og endurmenntunar var send út könnun í þeirri 

von að fá greinagóðar upplýsingar um skoðanir, væntingar og viðhorf leikara til þessa 

málaflokks (sjá fylgiskjal nr. 2). Könnunin var send á Félag íslenskra leikara og á 

Sjálfstæðu leikhúsin (sjálfstæðir leikhópar, óháðir) þann 19. febrúar 2014, samanlagt 

til tæplega 400 leikara. Ég fékk enga svörun og þótti það undarlegt. Þegar ég spurðist 

fyrir fékk ég þau svör að enginn hefði séð póstinn með spurningakönnuninni. 

Framkvæmdastjóri félagsins taldi líklegt að eitthvað hefði misfarist vegna 

mannabreytinga sem áttu sér stað um það leyti er könnunin var send út. Mér var í 

framhaldinu boðin þátttaka í lokuðum hópi leikara á Facebook síðu sem Félag 

íslenskra leikara heldur úti, þar sem 152 leikarar eru meðlimir (þann. 21. febrúar 

2014) og ég setti könnunina þar inn. Þá tók svörun við sér og í þá rúmu viku sem 

könnunin var opin (19.02 – 28.02. 2014) svöruðu 44 einstaklingar spurningalistanum. 

Samkvæmt stöðunni á Facebook sáu 110 einstaklingar könnunina, sem þýðir að þýðið 

er 110 og svörunin því um 40%.   

Helstu niðurstöður eru: 

Kynjahlutfall: 25 konur eða 58,14% og 18 karlar eða 41,86%.   

Konur sem svöruðu voru á aldrinum  26 – 55 ára.  

Karlar sem svöruðu á aldrinum 26 og eldri. 

Af þeim 44 sem svöruðu eru 34 (77,27%) starfandi leikarar. Flestir þeirra sögðust 

vera ánægðir í starfi eða 28 (82%). Þrjátíu og þrír svarenda (97,05%) telja þörf á sí- 

og endurmenntun. Aðeins einn hafði ekki skoðun á því.   

Mynd 1.1: Svör starfandi leikara 

 

Af þessum niðurstöðum má draga þá ályktun að sí- og endurmenntunarnámskeið fyrir 

leikara séu ekki aðeins mikilvæg heldur nauðsynleg. Hér má sjá rökstuðning þriggja 

einstaklinga með svari við spurningu á mynd 1. 

„Nauðsynleg til að endurnæra leikarann. Í dagsins önn og amstri getur 

fólk gleymt að næra andann og símenntun er kjörin til þess að geta 

fókuserað á listina og þar með endurmetið sig sem listamann“ (kvk, 36-45 

ára). 

„Leikari er eins og handverksmaður sem aðeins getur orðið betri í iðn 

sinni því meiri tíma sem hann/hún setur í iðn sína. Því er mikilvægt að 

bjóða upp á símenntun fyrir leikara“ (kk, 36-45 ára). 

„Æskileg til að halda tækniþjálfun við, opna hugann fyrir öðrum leiðum 

og greinum innan greinarinnar og opna hugann og sjálfan sig sem leiðir 

til betri frammistöðu á sviðinu“ (kvk, 36-45 ára). 

 

Þess má geta að þátttakendur 56 og eldri voru allir sammála um að sí- og 

endurmenntun væri nauðsynleg. Samanlögð reynsla þessara leikara er mikil.  

 

„Leikarar ættu stöðugt að stunda þjálfun, rannsóknir og tilraunir 

samhliða æfingum á leikverkum og sýningum,“ (kk 56- 65 ára). 

 

Þegar spurt var um framboð á námskeiðum sögðu 42,42% þátttakenda það 

frekar lítið og 58,82% sögðust vera mjög líkleg til þess að sækja slík námskeið í 

framtíðinni.  

 
Mynd 1.2 : Svör starfandi leikara 

 

2.9. Tilgáta mín 
	  
Ég held því fram að sí- og endurmenntun sé leikaranum nauðsynleg til þess að staðna 

ekki og kulna í starfi. Ég tel að til að geta miðlað til annarra þurfi listamenn að sækja 

sér innblástur og næra sig með því að vera vakandi fyrir því sem gerist í 

leikhúsheiminum. Ég tel að lykillinn að því að þróast og þroskast í starfi sem leikari 

sé meðal annars fólginn í sí- og endurmenntun.  Sí- og endurmenntun getur falið í sér 

dýrmæt tækifæri til þess að skapa umræðu og auka meðvitund meðal leikara. 

3. Framkvæmd rannsóknar - aðferðafræði 

 

3.1. Markmið og gildi rannsóknarspurningar 
 

Rannsóknarspurning: 

 

Hver er staða sí- og endurmenntunar leikara á Íslandi? 

 

Markmiðið með þessari rannsókn er að varpa ljósi á stöðu símenntunar og kortleggja 

viðhorf leikara til hennar. Leitað var eftir svörum við eftirfarandi spurningum: Er þörf 

á sí- og endurmenntun  fyrir leikara? Ef svarið er já hvers vegna er þörf á því?  Er vilji 

eða áhugi til endurmenntunar til staðar hjá leikurum? Sækja leikarar sér sí- og 

endurmenntun? Ef svarið er  já þá hversu stór hluti sækir símenntun og hvað stýrir 

valinu? Hvaða símenntun er í boði, hver stendur fyrir námskeiðum fyrir leikara? Er 

eitthvað sem vantar inn í símenntun leikara, ef svo er þá hvað? Hefur bakgrunnur, 

reynsla og aldur eitthvað með það að gera hvort leikarar sæki sér aukna menntun? 

Hagnýtt gildi rannsóknarspurningarinnar er vonandi mikið. Engar upplýsingar 

liggja fyrir um stöðu sí- og endurmenntunar leikara á Íslandi né hvernig 

endurmenntun getur gagnast leikaranum. Með því að leita svara aukast vonandi líkur 

á umræðu og betri uplýsingar fást um stöðu mála.  

 

 

3.2. Rannsóknaraðferð 
 

Höfundur framkvæmdi megindlega spurningakönnun, viðhorfskönnun meðal leikara 

um sí- og endurmenntun þeirra. Þær upplýsingar nýttust sem grunnur í eigindleg 

viðtöl við valda leikara og fagaðila af menntasviði. Megindleg aðferðafræði byggist á 

að mæla ákveðið magn af upplýsingum. Hér var kosið að nota spurningalista sem 

lagður er fyrir ákveðinn og afmarkaðan hóp, leikara á Íslandi og út frá þeim hópi er 

viðmið um viðhorf sett (Amalía Björnsdóttir, 2003). Eigindlegri rannsóknaraðferð er 

mikið beitt í rannsóknum á sviði félagsvísinda. Ein leið til þess að safna gögnum um 

mannlega hegðun og ástæður hennar er að taka viðtöl. Ætlunin er að rannsaka viðhorf 

viðmælenda og hvað stuðlar að því viðhorfi. Í hefðbundnum skilningi eru eigindlegar 

aðferðir leið til þess að afla upplýsinga, draga almennar ályktanir sem eru aðeins 

tillögur en þó upplýstar staðhæfingar (Bogdan og Biklen, 2003). 

 

3.2.1. Spurningakönnun – megindleg rannsókn 
 
Engar upplýsingar fundust um endurmenntun íslenskra leikara.  Ráðist var í að gera 

viðhorfskönnun á sí- og endurmenntun meðal leikara (Sjá fylgiskjal 2). 

Spurningakönnun (e. pilot study) var valin til þess að afla grunnupplýsinga um efnið 

og varpa ljósi á núverandi stöðu endurmenntunar leikara. Styrkur kannana af þessu 

tagi er að þær sýna sterk tengsl milli þess sem fólk segir og þess sem fólk gerir og er 

því réttmæt (Godin, Jobin og Bouillon, 1986; Guðríður Sigurðardóttir og Þorlákur 

Karlsson, 1991; Martin o. fl. 1984; Rúnar Vilhjálmsson og Þórólfur Þórlindsson, 

1992). Reynt var eftir fremsta megni að vanda orðalag spurninga og röðun þeirra en 

hvoru tveggja skiptir miklu máli þegar kemur að skýrleika spurninga. Fjölbreyttir 

svarkostir voru settir fram til að halda athygli þátttakenda (Þorlákur Karlsson, 2003).  

Þjónusta Survey Monkey, (www.surveymonkey.com) sem býður upp á staðlað 

spurningaform til skoðanakannana var nýtt. Haft var samband við Félag íslenskra 

leikara (FÍL) og stjórn Sjálfstæðu leikhópanna (SL) til að dreifa könnuninni. Félagatal 

FÍL telur um 380 leikara, en ekki fengust tölur hjá SL um félagatal. Tveim dögum 

eftir að könnuninni var dreift var svörunin engin. Tvennt var það sem höfundur 

óttaðist. Í fyrsta lagi að  könnunin hefði ekki komist til skila og í öðru lagi að enginn 

hefði áhuga á efninu og sæi því ekki tilgang í að svara. Hafði höfundur þá samband 

við leikara í nærumhverfi sínu en enginn þeirra kannaðist við könnunina; það virtist 

enginn hafa séð hana. Höfundur hafði því samband við FÍL og lagði þá 

framkvæmdastjóri félagsins til að lokaður hópur félagsmanna á samskiptavefnum 

Facebook yrði nýttur sem upplýsingaveita – en framkvæmdastjórinn er jafnframt 

umsjónarmaður þess hóps.  Meiri líkur væru á að félagsmenn sæu hana þar heldur en í 

almennum tölvupósti.  Það var gert og svörunin tók þá við sér og alls svöruðu 44 

þátttakendur. Samkvæmt Facebook höfðu 110 einstaklingar séð stöðufærsluna um 

könnunina á þeirri viku sem hún var opin og teljast  þeir einstaklingar sem þýði. Þau 

svör sem fengust úr könnuninni nýttust sem grunnur fyrir spurningar sem lagðar voru 

fyrir í viðtölunum sem rannsókn þessi byggir á, við valda fagaðila sem kynntir eru í 

kafla þrjú. 

 

3.2.2. Viðtöl – eigindleg rannsókn 
 
Tekin voru óstöðluð viðtöl (e. unstructured, in-depth) við fimm leikara og tvo fagaðila 

af menntasviði.  Viðtölin lýsa og veita skilning á viðhorfum þeirra til sí- og 

endurmenntunar. Viðmælendur voru beðnir að segja frá bakgrunni sínum sem og 

viðhorfum til sí- og endurmenntunar leikara. Sóst var eftir lýsingu á sameiginlegum 

reynsluheimi og lagt var upp með samræður á jafnréttisgrundvelli. Reynt var að skilja 

og virða reynslu viðmælanda út frá þeirra eigin sjónarhóli. Þó svo að umræðuefnið 

væri ákveðið og ákveðnar spurningar lagðar fyrir voru viðtölin frjálsleg og 

viðmælendum leyft að fara út fyrir efnið, þar komu fram mikilvægar upplýsingar. 

Eins var mikilvægt að fá viðmælendur til þess að ígrunda eigin reynslu enda byggir 

greining viðtalanna á reynslu þeirra (Helga Jónsdóttir, 2003). Viðmælendum er skipt í 

tvo hópa, annars vegar leikara og hinsvegar fagaðilar af menntasviði því að leitað var 

eftir ólíkum sjónarhornum á sama fyrirbæri (Kvale, 1996). 

Viðtölin fóru fram á heimili höfundar, á skrifstofum viðmælenda, í heimahúsi 

og gegnum samskiptaforritið Skype sökum þess að einn viðmælandinn býr og starfar í 

Danmörku.  Öllum viðmælendum var boðið að velja stað þar sem viðtalið færi fram 

til þess að tryggja að þeim liði sem best meðan á þeim stæði. Viðtölin tóku að 

meðaltali um klukkustund. Þá áttu allir viðmælendur auðvelt með að tjá sig og voru 

almennt mjög opnir og óhræddir að segja skoðun sína.  

 

3.3. Greining gagna 
 

Með greiningu gagna er átt við kerfisbundna skoðun og flokkun gagna. Opin lyklun er 

notuð við greiningu viðtalanna. Opin lyklun gengur út á að skilgreina viðfangsefnið 

áður en það er flokkað. Við skilgreininguna eru spurningar notaðar. Dæmi: Hvaða 

fyrirbæri er verið að skoða? Hver, hvernig, hvenær og hve lengi er kannað? Þær 

skilgreiningar eru svo notaðar til þess að finna þemu sem er skipt niður í undirflokka. 

Hver flokkur stendur fyrir ákveðnar upplýsingar og rannsóknin lítur að hvar þær 

upplýsingar skarast. Þar með hafa safnast saman á einn stað ólík viðhorf og skoðanir á 

sama viðfangsefni (Bogdan og Biklen, 2003). 

 

3.3.1. Þemu og undirflokkar 
 

Til þess að fá skýra mynd af viðmælendum og viðhorfum þeirra er efnið skilgreint 

fyrirfram í þrjú megin þemu; bakgrunnur, viðhorf og framtíðarsýn.  

Í viðtölunum var leitast við að fá sem ítarlegastar bakgrunnsupplýsingar til 

þess að geta borið saman hvort bakgrunnur skipti máli varðandi viðhorf til 

endurmenntunar, þ.e. hvar viðmælandinn er staddur á lífsleiðinni og hvað hann hefur 

nú þegar reynt eða lært. Þemanu „bakgrunnur“ var skipt upp í þrjá undirflokka:  

Aldur: Hvenær viðkomandi er fæddur og hver var tíðarandinn.  

Starfsaldur: Hversu lengi viðkomandi hefur starfað sem leikari, 

hvar og hvernig (t.d. lausráðin/n eða fastráðin/n). Viðmælendur voru 

einnig beðnir að tilgreina önnur störf. 

Menntun: Hvar og hvenær viðkomandi lærði leiklist, grunnmenntun 

og önnur menntun ef um slíkt var að ræða. 

Viðhorf viðmælenda skiptir miklu máli þegar kemur að því að svara 

spurningunni hvort og hvernig endurmenntun geti gagnast leikaranum. Viðhorf voru 

skipt upp í þrjá undirflokka: 

Ástundun: Hefur viðmælandinn sótt endurmenntunarnámskeið, ef 

já hversu oft? Er viðkomandi líklegur til þess að sækja 

endurmenntunarnámskeið í framtíðinni? 

Þarfir: Hvaða þarfir hefur leikarinn í starfi sínu, hvað þarf til að 

viðhalda starfsánægju hans? 

Viðhorf til endurmenntunar. Sí- og endurmenntun leikara er:….. 

Viðmælendur voru beðnir að klára setninguna og rökstyðja svar sitt.  

Framboð: Hvernig er framboð á námskeiðum fyrir leikara, er það 

mikið eða lítið?  

Hlutverk: Hvert ætti hlutverk leikarans sjálfs að vera, sem og 

fagfélaga og stofnanaleikhúsa? 

Framtíðarsýn eða Óskastaða; Hvað vill viðmælandinn sjá gerast í sí- 

og endurmenntunarmálum leikara og hver ætti að sinna þeim málum? 

3.4. Áskoranir og siðfræði 
 

Ein helsta áskorunin í rannsókninni var að gæta nafnleyndar viðmælenda, en slíkt er 

afar mikilvægt til að vernda einkalíf viðmælenda. Hefð hefur skapast í eigindlegum 

rannsóknum hér á landi að höfða til rannsakenda með það að vanda vel til verka, fara 

samviskusamlega eftir gögnum og greina satt og rétt frá fremur en að lög og 

reglugerðir geri þeim það skylt. Rannsakandi lítur á það sem siðferðislega skyldu sína 

að skapa umhverfi fyrir viðmælendur til þess að tala frjálst án þess að eiga á hættu að 

orð þeirra hafi neikvæðar afleiðingar. Nafnleynd stuðlar enn fremur að því að viðhorf 

viðmælenda eru metin út frá efnislegu innihaldi en ekki persónu viðmælandans. Sem 

eigindlegur rannsakandi er óhjákvæmilegt að verða hluti af rannsókninni og því er 

viðkomandi aldrei hlutlaus. Vandinn sem skapast snýr að þeim gögnum er segja frá 

bakgrunni viðmælenda, en rannsóknin gengur að hluta til út á tengsl bakgrunns og 

viðhorfa. Rannsakandi stendur því frammi fyrir þeirri staðreynd að þurfa að hylja 

ákveðinn hluta af gögnunum sem rannsökuð eru til þess að gæta nafnleyndar 

(Ástríður Stefánsdóttir, 2013).  

 

 

3.5. Val á viðmælendum 
 

Val á viðmælendum helgast af reynslu og stöðu þeirra innan fagsins. Við valið var 

miðað við að fá sem fjölbreyttastan hóp. Tekið var mið af lífaldri, starfsaldri og 

bakgrunni og hvar og hvenær viðkomandi er menntaður.  

Tekin voru sjö viðtöl, við fimm leikara sem koma ekki fram eins og áður sagði 

undir eigin nafni, þeim eru gefin ný nöfn. Í viðtölunum við leikarana er fyrst og 

fremst horft til reynslu þeirra og þarfa. Rannsóknin beinist að því hvort og hvernig sí- 

og endurmenntun geti gagnast leikurum. Einnig eru tengsl á milli bakgrunns þeirra og 

viðhorfs til sí- og endurmenntunar könnuð. 

Auk viðtala við leikara voru tekin viðtöl við tvær konur sem hafa starfað við 

endurmenntun og hafa mikla reynslu á sviði listmenntunar, þær Vigdísi Jakobsdóttur 

aðjúnkt í listkennsludeild Listaháskóla Íslands og Kerstin Anderson forseta 

símenntunardeildar  Statens Scenekunstskole í Kaupmannahöfn. Í viðtölunum við 

Vigdísi og Kersten er leitað eftir skoðunum byggða á reynslu þeirra með áherslu á 

hvernig best sé að standa að símenntun fyrir leikara og hvort og hvernig hún geti nýst 

þeim.  

 

3.5.1. Viðmælendur  
 

Viðmælendur í viðtölum voru bæði karlkyns og kvenkyns. Í fyrrnefnda hópum, sem 

samanstóð af leikurum, voru tvær konur og þrír karlar. Þau eru á aldursbilinu 25 ára 

til 65 ára. Öll hafa þau klárað grunnmenntun í leiklist og hafa starfað við fagið í 5 ár 

eða meira. Leikararnir hafa gengt ýmsum störfum innan leiklistarinnar svo sem leikið, 

leikstýrt, kennt og staðið fyrir námskeiðum. Tveir leikaranna hlutu grunnmenntun 

sína á Íslandi og tveir á Englandi og einn bæði á Íslandi og í Danmörku. Þeir eiga það 

sameiginlegt að hafa starfað í stofnanaleikhúsi, sem annað hvort lausráðnir  eða 

fastráðnir, og starfað með sjálfstæðum leikhópum.  

Í síðari hópnum voru viðmælendur sem báðir hafa reynslu af  endurmenntun 

leikara, Kerstin Anderson í Danmörku og Vigdís Jakobsdóttir á Íslandi. Anderson er 

deildarforseti endurmenntunardeildar Statens scenekunstskole (Konunglegi 

leiklistarskólinn) í Kaupmannahöfn. Hún er menntaður dansari og danskennari og er 

frumkvöðull í menntun dansara og danskennara í Danmörku og hefur unnið ötult starf 

í þágu þeirra. Hún hefur meðal annars starfað sem verkefnisstjóri NordScen Center 

for Performing Arts. Í starfi sínu sem deildarforseti sér hún um áætlanagerð, 

framkvæmd og skipulag sí- og endurmenntunarnámskeiða og málþinga, annast tengsl 

við danska menntamálaráðuneytið, ber ábyrgð á fjárhagsáætlun deildarinnar og veitir 

forystu í mótun námskrár hennar. Kerstin hefur verið starfandi við 

endurmenntunardeildina frá upphafi og unnið að mótun hennar, en deildin var stofnuð 

fyrir 11 árum síðan. 

Vigdís Jakobsdóttir er aðjúnkt við listkennsludeild Listaháskóla Íslands og er 

fyrrum fræðslustjóri Þjóðleikhússins. Vigdís er fagstjóri sviðslista í 

listkennsludeildinni, því fylgir námskeiðshald í Opna Listháskólanum. Í Opna 

Listháskólanum eru í boði endurmenntunarnámskeið fyrir starfandi listamenn og 

vikulegir fyrirlestar. Hún er menntuð í Bretlandi, lauk B.A. prófi í leikhúsfræðum 

með áherslu á samsköpunaraðferðir (e. devised methods) við háskólann Kent í 

Canterbury. Hún hóf störf við Þjóðleikhúsið  árið 1999 fyrst sem aðstoðarleikstjóri og 

síðar leikstjóri. Á þeim tíma fannst henni Þjóðleikhúsið vanrækja skyldur sínar 

gagnvart ungum leikhúsgestum og því hafði hún frumkvæði að stofnun fræðsludeildar 

leikhússins árið 2002. Eitt af hlutverkum fræðsludeildarinnar var að sjá um 

endurmenntunarnámskeið fyrir leikara hússins. Vigdís er formaður ASSITEJ 

(Alþjóðleg samtök um leikhús fyrir ungmenni) sem vinnur að ýmsum verkefnum sem 

styðja við leikhús fyrir yngri áhorfendur. Á vegum ASSITEJ hefur Vigdís staðið fyrir 

fjölmörgum alþjóðlegum vinnusmiðjum fyrir leikara bæði hér á Íslandi og erlendis 

sem líta má á sem símenntunarnámskeið auk þess hefur hún sótt ýmis námskeið sjálf. 

Vigdís leikstýrir einnig og sinnir ýmsum nefndarstörfum, meðal annars kom hún að 

gerð leiklistarviðauka í nýrri aðalnámskrá grunn- og framhaldskólanna. Í þau ellefu ár 

sem Vigdís hefur starfað við LHÍ hefur hún markvisst unnið að uppbyggingu og 

mótun listkennsludeildarinnar.  

 

4. Niðurstöður eigindlegrar rannsóknar  

 

Í þessum kafla verða niðurstöður eigindlegu rannsóknarinnar, sem byggist á viðtölum  

útlistaðar. Kaflanum er skipt upp í tvo undirkafla; annars vegar viðtöl við leikara og 

hins vegar viðtöl við þær Kerstin Anderson og Vigdísi Jakobsdóttur sem báðar starfa 

að fræðslumálum. Ákveðið var að skipta kaflanum í tvo hluta sökum ólíkrar aðkomu 

að sí- og endurmenntun, leikararnir segja frá reynslu sinni og viðhorfum frá 

sjónarhorni starfandi leikara en þær Kerstin og Vigdís frá sjónarhorni þess sem 

miðlar. 

 

4.1. Leikararnir 
 

Þessum kafla er skipt upp í þrjá kafla sem hver hefur sína undirkafla. Fyrst ber að 

nefna kafla er ber heitið bakgrunnur en sá kafli skiptist niður í þrjú þemu: aldur, 

starfsaldur og menntun. Því næst kemur kafli um viðhorf en hann er veigamestur 

kaflanna þriggja. Hann skiptist í fimm þemu: ástundun, þarfir, viðhorf til sí- og 

endurmenntunar, framboð og hlutverk. Þriðji og síðasti kaflinn lýsir framtíðaróskum 

viðmælenda og er ætlaður sem beint innlegg í umræðu sem höfundur ætlar að hefja á 

næstkomandi aðalfundi Félags íslenskra leikara. 

4.1.1. Bakgrunnur 
 

Í upphafi hvers viðtals var farið yfir bakgrunn viðmælenda. Áður en upptaka hófst var 

útskýrt fyrir viðmælendum hvað átt væri við með bakgrunnur, þ.e. hvar og hvenær 

viðkomandi er fæddur og uppalinn; uppeldi viðkomanda og hvert viðhorf til 

menntunar var á heimili viðmælanda. Hér vildi undirrituð finna út hvort tenging væri 

á milli viðhorfs til menntunar og uppeldis. Því næst var beðið um upplýsingar um 

skólagöngu, hvar og hvenær og þar á eftir hvaða störfum viðkomandi hafði sinnt. 

Leitast var við að skoða hvort menntun og reynsla viðkomandi hafi haft áhrif á 

viðhorf til menntunar. 

 

 

4.1.1.1. Bakgrunnur – aldur  
 

Páll er á miðjum aldri og fékk mjög menningarlegt uppeldi. Foreldrar hans héldu að 

honum tónlist og myndlist og ekki síst leiklist. Faðir hans var mikill hugsjónamaður 

og víðsýnn að sögn Páls og er hans stóra fyrirmynd. Á uppvaxtarárum Páls var mikil 

gróska í listum og tók hann þátt í listviðburðum með ýmsum hætti. Í æsku var mikil 

áhersla lögð á forvitni og víðsýni og það að vera ávallt leitandi. Systkini hans voru öll 

í listum og þeim öllum gert að mennta sig. Hann var umkringdur listamönnum og 

segir það hafa kveikt áhuga sinn. Hann byrjaði ungur að leika og naut strax frá unga 

aldri leiðsagnar leikara sem nutu þjóðarhylli. 

 

Hrefna er rétt um fertugt. Hún er einbirni og hefur sökum þess ávallt fengið mikla 

athygli foreldra sinna. Menntun var í hávegum höfð á heimilinu og foreldrar hennar 

gerðu allt til þess að menntun hennar væri sem best. Hrefna telur það hafa verið sitt 

mesta happ í gegnum allt sitt nám. Foreldar hennar unnu mikið og hún lærði snemma 

til verka, en hún þakkar því einnig veru sinni í sveit á sumrin. Í sveitinni lærði hún þar 

að auki heilmikið um vinnusiðferði og frumkvæði án þess þó að gera sér grein fyrir 

því á þeim tíma. Hún segir að sér hafi ávallt verið umbunað vel fyrir vinnu sína og 

það hafi litað viðhorf hennar til menntunar. 

Jón er fæddur um miðja síðustu öld. Hann er alinn upp á menntuðu heimili þar sem 

listir voru í hávegum hafðar. Strax sem barn sótti hann mikið leikhús sem og 

sinfóníutónleika og segist því hafa fengið menningarlegt uppeldi.  

 

Helga er uppalin í Reykjavík á níunda áratugnum. Í grunnskólanum hennar var og er 

enn þann dag í dag starfandi tónmenntakennari sem er mjög öflugur og hann setti 

iðulega upp söngleiki og leikrit sem Helga tók jafnan þátt í.  

 

Steingrímur er ungur leikari uppalinn á höfuðborgarsvæðinu. Hann fékk ekkert 

sérstakt menningaruppeldi í foreldrahúsum, en hann sótti mikið í leiklist strax frá 

unga aldri. Hann ákvað á unglingsárunum að verða leikari og tók þátt í öllu því sem 

hann fann er tengdist leiklist auk þess að búa til leikrit sjálfur.  

 

 

4.1.1.2. Bakgrunnur - starfsaldur 
 

Páll hefur starfað við leiklist sem faglærður leikari í aldarfjórðung. Hann hefur leikið, 

leikstýrt og kennt. Hann byrjaði strax að leika eftir útskrift úr leiklistarskóla fyrst sem 

lausráðinn leikari síðar sem fastráðinn við bæði Þjóðleikhúsið og Borgarleikhúsið. 

Hann hefur starfað við kvikmyndir og sjónvarp sem og kennt leiklist m.a. í 

Listaháskólanum. Hann hefur starfað mikið sem leikstjóri síðasta áratuginn og þá 

bæði hjá áhugaleikfélögum sem og atvinnufólki. Hann hefur starfað sem leikstjóri 

bæði í Þjóðleikhúsinu og í Borgarleikhúsinu.  

 

Hrefna hefur verið starfandi leikkona í rúm fimmtán ár, bæði hér á Íslandi sem og 

erlendis. Spurð út í starfsaldur segist hún hafa lært að vinna mjög snemma í sveit og 

strax á unglingsárum vann hún störf í fríum og síðar með námi í framhaldsskóla. Hún 

hefur starfað við verslunarstörf og blaðamennsku svo eitthvað sé nefnt. Hún segist 

ávallt hafa verið vinnusöm og skildi fljótt hvers virði það er að vera dugleg enda var 

henni alltaf umbunað fyrir vel unnin störf. Hún hefur starfað stærsta hluta 

leikarastarfsævi sinnar á föstum samningi. Hún hefur einnig tekið að sér sjálfstæð 

leikhúsverkefni. Hrefna hefur lengst af starfað í Þjóðleikhúsinu, þó með hléum.  

Jón hefur verið starfandi við leiklist í rúm 40 ár. Hann stofnaði og rak leikfélag sem 

var starfrækt bæði erlendis og á Íslandi. Hann hefur leikið, kennt og leikstýrt hér 

heima sem og erlendis, mestmegnis á Norðurlöndunum. Hann kom heim til Íslands og 

starfaði við Borgarleikhúsið sem fastráðinn leikari í rúm tíu ár. Hann hefur starfað 

með sjálfstæðum leikhópum og sýnt víða um heim.  

 

Helga hefur verið starfandi leikkona í rúman áratug. Hún hefur verið lausráðin bæði 

við Þjóðleikhúsið og Leikfélag Akureyrar. Auk þess að leika á sviði hefur hún lesið 

inn á auglýsingar og verið aðstoðarleikstjóri. Í seinni tíð hefur hún kennt, meðfram 

því að leika, leiklist á grunnskólastigi. Milli þess sem hún hefur starfað við leiklist 

hefur hún sinnt íhlaupastörfum m.a. verslunarstörfum.  

 

Steingrímur hefur unnið við leikhús allt frá því að hann útskrifaðist, var ráðinn áður 

en að útskrift kom og hefur unnið sleitulaust síðan. Hann hefur starfað við leikhús, 

sjónvarp og kvikmyndir. Áður en að hann hóf nám í leiklist vann hann sem 

sviðsmaður og segir þá reynslu hafa verið ómetanlega. Á menntaskólaárunum lék 

hann í einu verki með atvinnumönnum og sagðist hafa þá fyrst skilið hvað þarf til að 

vera leikari.  

 

4.1.1.3. Bakgrunnur - menntun 
 

Páll lærði leiklist í Englandi eftir að hafa eytt ári í Evrópu að læra tungumál. Hann 

þakkar föður sínum og afa fyrir þá ákvörðun þegar hann er spurður út það af hverju 

hann kaus að læra erlendis. Bæði faðir hans og afi voru fagmenntaðir hvor í sinni 

listinni og það báðir erlendis. Þeir voru báðir talsmenn þess að verkin ættu að tala sínu 

máli og afstaða í pólítík eða flokkstengingar ættu ekki heima í ráðningarferlum. Þeir 

voru miklir baráttu- og hugsjónarmenn en umfram allt fagmenn og þeim var mikið í 

mun að færa fagmennskuna hér á Íslandi upp á hærra plan. Til þess að verða ekki 

heimóttarskapnum sem tíðkaðist hér að bráð verður þú að upplifa heiminn. Páll vildi 

fara og sjá heiminn, vildi fara út og spread his wings, hann vildi læra á stærra sviði en 

var í boði á Íslandi. Það er skoðun Páls að það sé það sem við Íslendingar þurfum að 

gera, að fara út fyrir landssteinana. Það er enn það sem stendur okkur fyrir þrifum, 

þessi sterku ítök sem bændasamfélagið hefur á okkur. Við erum þetta sker úti á 



	   31	  

ballarhafi og til þess að öðlast víðsýni og einhvern vegin að vita lengra en nef okkar 

nær þá verðum við að sjá heiminn og kynnast sem flestu.  

 

Hrefna hefur víðtæka menntun bæði á grunn- og framhaldsskólastigi. Hún lærði 

leiklist í Englandi eftir að hafa stundað tungumálanám við Háskóla Íslands. Foreldrar 

hennar voru bæði starfandi á sviði mennta og hvöttu hana ávallt áfram til þess að elta 

drauma sína. Hrefna segist vera þrjósk og það hafi mögulega leitt hana á nýjar slóðir. 

Síðan fer ég í MR, tungumál lágu alltaf betur fyrir mér þannig að ég valdi 

stærðfræðideild. Einhver sagði við mig að ég ætti að vera bara í tungumálanámi, þá 

tekur þrjóskan sig upp. Ég hefði betur farið í tungumálanám en ég lagði ógeðslega 

mikið á mig, var í aukatímum í stærðfræði, munnlegri stærðfræði og alls konar bulli. 

Þetta var bara þrjóskan, ég ætlaði að halda áfram að standa mig vel. Hrefna lærði 

myndlist á menntaskólaárum sínum og var mjög áhugasöm og sótti reglulega tíma 

m.a. með öldruðum. Mamma og pabbi voru mjög ánægð með þetta. Ég var í 

vatnslitamálun með gömlu fólki á föstudagskvöldum í staðinn fyrir að djamma. 

Hrefna segir hvatann til þess að vera stöðugt að læra vera að henni hafi verið 

umbunað þegar vel gekk og það var það sem dreif hana áfram. Ég var sjúklega mikill 

menntunarfasisti, því þar fékk ég hrósið og þá var það gott. 

 

Jón lærði leiklist í Danmörku en kom síðar til Ísland og sótti endurmenntunarnám við 

Leiklistarskóla Íslands sem þá var og hét. Eins lærði hann til leiklistakennara í 

Dannmörku.  

 

Helga lærði leiklist á Íslandi. Hún hóf nám við Leiklistarskóla Íslands en kláraði 

námið í Listháskóla Íslands og gekk þar með í gegnum þær breytingar sem urðu þegar 

skólarnir sameinuðust. Að hennar sögn var „gamli“ skólinn mun frjálslegri og 

breytingarnar voru nemendum erfiðar. Þetta var mjög frjálslegt en svo þegar við 

breytumst í LHÍ þá kemur kerfið inn og fullt af reglum og það er kominn rektor og 

deildarstjóri og alls konar formleg heiti yfir þetta og hitt og öll völd bara tekin af 

okkur og við upplifuðum það eins og árás. Svo var bætt við fullt af bóklegu námi sem 

var aðalfrústrasjónin mín því að ég fór ekki í leiklistarnám til að lesa fullt af bókum 

eða verða æðislega góð í að skrifa ritgerð þannig að það var að einhverju leyti svik 

við námið mitt.  

Steingrímur lærði leiklist á Íslandi en hann komst inn í skólann í annari tilraun. Eftir 

að hafa ekki fengið inngöngu í Listaháskólann í fyrra skiptið ákvað hann að nýta 

tímann og nam við Hússtjórnarskólann og segir hann það hafa komið sér vel. Hann 

hefur alla tíð verið duglegur, en segir að sama skapi að hann hafi fengið mikið upp í 

hendurnar. Steingrímur segir að það hafa verið gott að fá nei í fyrra skiptið sem hann 

sótti um í Listaháskólanum og það hafi kennt sér ákveðna auðmýkt. Það gerði það að 

verkum að þegar ég sótti um aftur lagði ég enn harðar að mér. 

 

4.1.2. Viðhorf 
 

Þessi kafli fjallar um viðhorf leikara til sí- og endurmenntunar. Hér er leitað eftir 

svörum um hvort leikararnir sæki sér aukna menntun og þá hversu oft og hvar. Spurt 

var um þarfir þeirra sem leikara og í framhaldi af því um líðan í starfi. Eins voru 

leikararnir beðnir að ljúka við setninguna: „Sí- og endurmenntun leikara er…“ og 

rökstyðja fullyrðingu sína. Í kjölfarið voru viðmælendur beðnir að segja frá sinni 

upplifun hvað varðar framboð á námskeiðum sem ætluð eru til endurmenntunar. Þeir 

voru einnig spurðir að því hver að þeirra mati ætti að sinna sí- og endurmenntun 

leikara. Markmið þessa kafla er að draga upp af mynd af stöðu sí- og endurmenntunar 

eins og hún blasir við leikurum í dag.  

 

4.1.2.1. Ástundun 
 

Páll hefur verið mjög duglegur að sækja sér endurmenntun. Allt frá því að hann 

útskrifaðist hefur hann sótt ótal námskeið og hann hafði ekki tölu á þeim svo mörg 

voru þau. Hann hefur sótt námskeið á Íslandi, í Evrópu og í Bandaríkjunum. Hann 

hefur ekki einungis sótt námskeið sem lúta sérstaklega að leikurum, heldur einnig sem 

snúa að áhugamálum hans eins og til dæmis útivist. Þú getur endalaust bætt á þig 

blómum, dýpkað þína fagmennsku og opnað nýja glugga og ólíka glugga í þínu 

listamannssinni. […] En ég held að það sé ekki hollt hvorki sem listamaður eða 

manneskja að vera kominn á einhverja endastöð og sætta sig við stöðuna og þó að 

það sé þægilegur og góður staður þá held ég að það sé mjög mikilvægt að halda 

áfram að mennta sig og að sækja sér innblástur og ekki bara innan lista heldur í öllu 

tilliti. Páll segist vera mjög líklegur til þess að halda áfram að sækja sér alls kyns 

menntun sem að hans sögn nærir hann og bætir sem manneskju og listamann. 

 

Hrefna segir að hún hafi stundað nám nær allt sitt líf. Hún sé mjög fróðleiksfús og 

forvitin. Hún telur upp fjöldan allan af námskeiðum sem og verkefnum sem henni 

finnast hafa verið eins og endurmenntun. Hún eignaðist barn og segir það hafa verið 

endurmenntun í ákveðnum skilningi. Hrefna segist stöðugt vera leitandi og í 

sjálfsskoðun, hún er stöðugt að skoða hvernig menntun hennar nýtist og hún er alltaf 

að rannsaka sjálfa sig sem listamann. Ég er alltaf mjög meðvituð, ég er alltaf að leita 

til baka og skoða mína menntun. 

 

Jón hefur alla tíð verið mjög duglegur að sækja sér aukna menntun. Hann segir 

námskeiðin sem hann hafi sótt vera margs konar og ráðast af því sem veki áhuga hans 

hverju sinni. Á yngri árum sínum leitaðist hann við að sækja námskeið sem hann gat 

nýtt sem fyrst. Leikhópurinn […] byggðist á að fá fólk til að vinna með okkur og 

kenna okkur sem við svo kenndum áfram og það byggðist líka inn í sýningarnar 

okkar. […] ég er að læra eitthvað hjá einhverjum og svo kenni ég það næsta kvöld, 

sem er eitthvað svona týpískt íslenskt. Útlendingur myndi segja að þú þurfir að vinna 

við þetta í 7 ár áður en þú kennir en það ekki það sem við gerðum við kenndum út frá 

því sem við tókum frá námskeiðinu. Jón hefur einnig verið mikil talsmaður 

jógaiðkunar og hefur stundað jóga í hart nær 30 ár. Eins fer hann reglulega á 

raddnámskeið og á leiktækninámskeið. Að auki hefur hann sótt námskeið í söng, 

táknmáli og skriðsundi svo eitthvað sé nefnt.  

 

Helga hefur sótt tvö námskeið síðan hún útskrifaðist, bæði námskeiðin nú nýverið. 

Aðspurð, af hverju núna, segist hún ekki hafa fundið þörf til þess fyrr en nú. Þetta er 

svo persónulegt, maður er að þroskast sem manneskja með hverju árinu og þegar ég 

útskrifaðist var ég 25 ára og var eins og trippi. Maður er ekkert lentur á jörðinni og 

mér finnst ég hafa verið svo lengi að lenda, þú veist, […] maður kann ekkert þegar 

maður kemur út úr þessum skóla. Maður þarf bara að fara út á mölina og vinna og 

vinna. Eins talar hún um ótta, að hún hafi ekki þorað á námskeið. Til að öðlast þetta 

sjálfstraust sem segir manni að maður kann og þá kannski fer mann að þyrsta, í mér 

blundar alltaf þessi ótti að gera mistök fyrir framan fullt af fólki. Þetta er eitthvað svo 

fast í manni, að gera mistök.  

Steingrímur hefur verið mjög duglegur að sækja sér námskeið frá því að hann 

útskrifaðist. Hann hefur bæði sótt námskeið hér heima og erlendis. Hann segist hafa 

lært að hann þurfi að velja námskeiðin vel, því eftir slæma reynslu hafi hann lært að 

spyrjast fyrir um námskeið áður en hann skuldbindur sig til þátttöku. Hann segir það 

vera mjög mikilvægt fyrir sig að sækja námskeið til þess að bæta sig sem listamann, 

til þess að geta dýpkað það sem hann miðlar. Ég er að dýpka það sem ég er að miðla í 

vinnunni, að verða betri í þvi að ná til fólksins sem ég er að miðla til. Steingrímur 

segist hafa lært það snemma í námi sínu að símenntun á að vera órjúfanlegur hluti af 

starfinu og segist því muna koma til með að vera duglegur í framtíðinni að sækja 

námskeið. 

 

4.1.2.2. Þarfir 
 

Páll líkir þörfum leikarans við tónlistarmann og hljóðfærið hans. Alveg eins og 

tónlistarmaðurinn þarf að halda áfram að gera sína skala þá þarf leikarinn að 

viðhalda sínu hljóðfæri í allri sinni mynd. Leikarinn þurfi að viðhalda líkamlegri getu, 

sérstaklega röddinni. Eins þurfi leikarinn að vera í góðu andlegu ástandi og reglusemi 

skili líka árangri, en Páll leggur mikla áherslu á reglusemi. Hann segir að leikarinn 

þurfi að vera forvitinn og stöðugt leitandi: Leikarinn þarf reglulega að næra sig og 

sprengja á sér hausinn, stöðugt að vera að ögra sér og og viðhalda áhuganum fyrir 

faginu.  

 

Hrefna segir alla listamenn þurfa að hlúa vel að líkama sínum. Líkaminn er 

vinnutækið okkar. Hún talar einnig mikið um kjark og hversu mikilvægt er að hafa 

kjarkinn til þess að þora að stíga út fyrir þægindarammann sem skapast oft í 

stofnanaleikhúsum. Listamenn verða líka að geta lifað sjálfir og búið hluti til sjálfir. 

Maður verður bara að vera duglegur, listin kemur ekki neitt til þín. Hún kemur inn í 

hausinn á þér, en hún kemur ekki út um hendurnar á þér, ekki nema að þú sért 

duglegur. […]Við getum ekki ætlast til þess, því þetta er líka vinna. Hrefna talar 

einnig um að leikarinn þurfi hvíld frá leikhúsinu og breytt umhverfi. Ég myndi segja 

að á tíu ára fresti ætti fólk að taka sér árshlé. Það þýðir ekki að vera í fríi frá 

leikhúsinu frá september fram í desember. Það er kannski ein leiksýning og það er 

algjör della að kalla það pásu.  

 

Jón segir þarfir leikara vera mismunandi en sjálfur hafi hann þörf fyrir stöðuga 

rannsókn, þannig þróist hann sem listamaður. Þú getur þróast sem listamaður, þú 

fæðist ekki sem listamaður heldur að þú getir þróast og getur unnið að því að þróa 

með þér listamanninn í þér. Jón segist sækjast eftir að fara á námskeið því að það sé 

leið til þess að einangrast ekki; hann sækir þau m.a. vegna félagsskaparins. Fyrst og 

fremst finnst Jóni gaman að læra og segir það sinn helsta hvata. Því finnst honum 

mjög líklegt að hann muni sækja eins mörg námskeið og hann geti í framtíðinni. 

 

Helga segist rækta líkamann og reyna að halda sér í formi til þess að halda þreki og 

auka þol sitt. Hún segir það vera mikilvægt vegna þess álags sem fylgi starfi 

leikarans. Eins reynir hún að þjálfa röddina eftir bestu getu og er nú sem stendur á 

söngtækninámskeiði, en hún hefur í gegnum tíðina verið mikið í söngleikjum. Helga 

talar einnig um að eftir að hafa yfirstigið óttann við að sækja sér aukna menntun, þá sé 

það mjög gott fyrir hana að henda sér út í eitthvað sem hún hræðist. Það er það sem 

það snýst um að vera leikari; að geta opnað þig, að geta vera óhræddur að gera 

mistök og ef þú ert hræddur við  að gera mistök þá þarftu að vinna í því þannig að 

fyrir þig er þetta nauðsynlegt.  

 

Steingrímur segir það skipta miklu máli fyrir leikara að vita hvað það er sem þeir 

vilji fá út úr vinnunni og þekkja leiðir til þess að ná því. Hann segist ekki setja sér 

nein markmið því að það hamli sér að vera í núinu. Hann segir hvíld vera mjög 

mikilvæga til þess að koma í veg fyrir kulnun í starfi. Leikarinn þarf hvíld og tíma, 

æfingatíminn hann fer minnkandi en mér finnst við eiga rétt á æfingunum. Ég myndi 

segja að leikarinn þarf tíma til þess að æfa. Já ég myndi segja það, því miður er það á 

undanhaldi. Steingrímur segist jafnframt þurfa að vera í stöðugu samtali við listræna 

stjórnendur og samstarfsmenn. Hann [leikarinn] þarf gott samtal, gott aðgegni að 

yfirmönnum. Við leikstjóra, listræna stjórnendur, við kollega sína já eða bara alla 

þátttakendur. Eins þarf leikarinn að finna að starf hans sé metið að verðleikum, t.d. 

með „mannsæmandi“ launum. Steingrímur bætir við að leikarinn þurfi að halda í 

sköpunarkraftinn, þjálfa tækni sína og sýna samstarfsvilja.  

4.1.2.3. Viðhorf til sí- og endurmenntunar 
 

Sí- og endurmenntun er leikaranum bráðnauðsynleg, segir Páll. Hann bætir við að það 

sé ekki hollt fyrir listamanninn né heldur manneskjuna sjálfa að upplifa sig á endastöð 

og sætta sig við stöðuna sama hversu þægileg hún sé og hversu góður leikari 

viðkomandi sé. Það er mjög mikilvægt að halda áfram að mennta sig og að sækja sér 

innblástur og ekki bara innan lista heldur í öllu tilliti. Næringin sem hann vísar til er í 

formi endurmenntunar, að sækja námskeið erlendis og fara á leiklistarhátíðir. Hann 

telur að mögulega hamli það íslenskum leikurum á hversu litlu málsvæði við búum á, 

en það er ekki afsökun. Ég hef séð fólk fara út til Berlínar á Teater Treffen og fá 

jákvætt menningarsjokk og það hefur svo skilað sér í vinnu þeirra þegar þau koma 

heim. Páll tekur fram í því samhengi að nú hafa íslenskir leikarar og leikhópar verið 

að gera góða hluti erlendis, t.d. Vesturport og það hjálpi við að færa út 

„leiklistarlandhelgi“ leikara. Hann segir að við eigum að ýta undir það að líta í kring 

um okkur og vera dugleg að sækja það sem þó kemur hingað heim og nýta þau 

sambönd sem víða er hægt að finna til þess að leita út.  

 

Ég er ofsalega áfram um endurmenntun segir Hrefna. Hún talar um að það sé mjög 

persónubundið hverjir sæki sér aukna menntun og eins og er hefur það meira með 

persónuleika fólks að gera hvort það gerir það eða ekki. Ég held að það sé merki um 

að fólk þurfi á endurmenntun að halda þegar það þykist ekki vilja hana. Þá eru þeir 

allir samanbitnir og hjakka í sama farinu, tala í ryþma þar sem enginn skilur neitt, og 

eru búnir að ákveða að þeir séu eina fólkið á landinu sem kunni að tala á leiksviði. 

Þá blikka öll viðvörunarljós. Hrefna telur það á ábyrgð leikarans að sækja sér aukna 

menntun.  

 

Þegar Jón er inntur eftir því hvað nám sé segir hann það vera nýja tækni og 

endurmenntun getur því verið upprifjun á tækni eða eitthvað alveg nýtt. Og nám fyrir 

mér er líka mikil auðmýkt að opna sig fyrir því sem þú ert að læra hvort sem það er í 

skólastofu, kennari, leikstjóri eða hver sem er að kenna þér eitthvað, rétt eins og 

þegar þú tekur að þér hlutverk, rétt eins og þú stendur með hlutverkinu þá stendur þú 

með náminu líka. Jón varð var við fordóma þegar hann settist aftur á skólabekk þegar 

hann ákvað að fara í endurmenntun. […] fólk sagði við mig helduru það verði ekki 

skrítið fyrir þig að fara í tíma, ég var orðin fullorðin þarna […]og vinna með […]. 

Jón blés á allar gagnrýnisraddir og segist alltaf geta lært eitthvað. Hann hefur þá 

stefnu að fara algjörlega inn eins og hann orðar það. Ég fór bara algjörlega inn í hans 

dæmi svo bara sérðu til hvað nýtist af því. En þú verður að fara og trúa á það sem þú 

ert að gera, það er á kennarann, eða námið, þú verður að fara þangað og ef þú ert 

ekki þar þá verður þú bara að hætta. Hann segir að hann hafi mótað afstöðu sína með 

árunum og að vissulega hafi hún breyst, sumpart vegna þess að listnám er val ekki 

skylda líkt og á grunnskólaárunum en þá fannst honum alls ekki gaman í skóla. Þroski 

hans skilar honum að hans mati meiru en þeim sem yngri eru. Já, ég held að, held að 

sko þroskaður maður fær meira út úr náminu, […]ég hef svo margar tengingar af því 

að þroski gefur þér að þú vinnur miklu betur úr upplýsingum heldur en sá sem er að 

byrja því að hann er að uppgötva eitthvað nýtt og segir strax vá þetta er leiðin, það 

eina rétta í heiminum. En þegar þú hefur reynt margt þá getur þú sett í samhengi við 

þína eigin listsköpun. Að það sé ekki neinn heilagur sannleikur þó að það sé gaman í 

byrjun. Og þroskinn gefur þér líka að líta ekki á það sem þú kannt ekki sem 

persónulega árás á sjálfan þig heldur sem áskorun eða tækifæri. 

 

Helga hefur klárað eitt námskeið og það var nú nýlega og sagði hún reynsluna mjög 

frelsandi og hafi opnaði augu hennar fyrir möguleikum þess að sækja sér aukna 

menntun. Hún hafi þarna lært nýja tækni og það hefði komið sér á óvart hversu mikið 

hún kunni og að það hafi aukið sjálfstraust hennar. Ég held að þessi aðferð gagnist 

manni bara sem fín undirstaða sem leikara og bara til að vera í núinu og hlusta og 

ritskoða sig ekki og vera á tánum og vera innan ákveðins ramma […] og að vera í 

samvinnu. Þetta er bara svo mikið grunnur leikarans og maður getur aldrei þjálfað 

þetta nóg, bara þetta. Ég meina þú þjálfar þetta ef þú ert að leika mikið. Og þetta er 

eitthvað sem mér finnst að maður eigi að þjálfa reglulega. Helga lýsti reynslunni sem 

jákvæðri og hyggst sækja fleiri tækninámskeið í framtíðinni. Hún er um þessar 

mundir á söngtækninámskeiði sem hún segir einnig vera mjög gott og sér sig fara á 

fleiri í framtíðinni. Helga hafði áður rætt um ótta sem orsök þess að hún hefði ekki 

sótt fleiri námskeið og aðspurð hvort hún héldi að þetta væri algengt sagðist hún halda 

það. Í bransanum, já ég held að þetta sé ríkjandi viðhorf. […] ég held að það sé líka 

ótti hjá þeim sem halda að þeir þurfi ekki á þessu að halda. Halda að ég þarf ekkert 

að læra meira í þessu, ég held að það sé óttinn að tala. Af því að það er nýtt að skella 

sér á eitthvað trúðanámskeið eða eitthvað og mögulega vera að læra eitthvað alveg 

nýtt hjá einhverjum sem er búinn að vera að gera vel út í heimi. Þannig að já ég held 

að þetta sé svolítið ríkjandi stemming.  

 

Steingrímur hefur verið mjög duglegur að sækja sér aukna menntun á þeim stutta 

tíma síðan hann útskrifaðist. Hann telur sí- og endurmenntun vera mjög mikilvæga. 

Aðspurður hvers vegna svarar hann: Vegna þess að hún kallar á sjálfsskoðun og 

kemur vonandi eða stuðlar að því að fólk staðni ekki og heldur sko listinni á hreyfingu 

í fólkinu. Steingrímur talaði mikið um að leikarinn þurfi að stíga út fyrir 

þægindaramma sinn til þess að eiga ekki á hættu að staðna eða kulna í starfi. Sko í 

leikhúsinu þá fellur maður í eitthvað svona […]comfort zone sem er gott og blessað 

en við þurfum að vera meðvituð um það, hvert comfortzonið er. En ég hef  haft það 

sjálfur sem reglu frá því að ég var í skólanum og við fengum munnlegar umsagnir og 

ég fór yfir það sem var sagt um mig hvað það væri sem ég þyrfti að bæta og síðan þá 

hef ég haldið þessu áfram að prófa alltaf eitthvað nýtt í hverju verkefni þannig að 

leikarinn ég [Steingrímur] fær alltaf eitthvað nýtt verkfæri í kistuna. Steingrímur 

finnur einnig til ábyrgðar gagnvart list sinni, sjálfum sér og samstarfsaðilum til að 

halda sér við. Ef að ég ætla að gera þetta að ævistarfi þá á ég eftir að gera þetta 

ógeðslega lengi og ég ætla að gera það en þá verð ég að gera þetta, að sækja 

námskeið og bæta mig sjálfan listamanninn. 

 

4.1.2.4. Framboð á sí- og endurmenntunarnámskeiðum fyrir leikara 
 

Um framboð á námskeiðum vill Páll meina að það fari algjörlega eftir því hvernig 

litið er á það mál. Hann segir framboðið hér heima ef til vil ekki mikið eða í minna 

lagi og það þyrfti að laga, en ef víðsýni er til staðar er heilmikið í boði erlendis, það 

krefst aðeins meiri fyrirhafnar og mögulega er meiri kostnaður. Varðandi þau 

námskeið sem þó eru haldin segir hann þau vera sorglega illa sótt. Það er líka galli á 

gjöf Njarðar, hvernig við tölum niður námskeið og þrátt fyrir að við segjumst eða við 

viljum trúa því að við séum ótrúlega opin og leitandi þá segir þátttaka á námskeiðum 

aðra sögu, í raun og veru. Við höfum fengið frábæra listamenn hingað og boðið 

bransanum en það hefur ekki skilað miklum árangri. Að hans mati hlýtur þetta að 

haldast í hendur að ef eftirspurnin er ekki til staðar þá er framboðið eftir því. Þegar 

hann er inntur eftir svari hvers vegna fólk sæki ekki námskeið þá segir hann, án þess 

að vilja fullyrða um eitt né neitt, að það sé vegna leti, fólk nenni hreinlega ekki og að 

einhvern vegin finnst það bara búið að útskrifast og það þurfi ekki að læra neitt meira, 

en það sé einmitt fólkið sem þarf það kannski mest af öllu.  

 

Hrefna segir framboð á námskeiðum á Íslandi vera lítið og þau séu öll svipuð sem að 

hennar mati sé hættulegt […] en það er annað sem er rosalega hættulegt í 

endurmenntun, það er að það sé einhver einn guru sem sé valinn og komi ár eftir ár 

og liti alla físík og rödd og allt svoleiðis, sem gerist í báðum stóru leikhúsinum á 

Íslandi og menn hlýði því í blindni. Hún vill meina að samfélagið sé svo lítið og ef 

allir hljóti sömu menntunina geti það verið heftandi. Það er engum til góðs ef allir 

fara á sama andskotans raddnámskeiðið og sama helvítis improv námskeiðið. Það 

verður að opna þetta meira og ekki bara styrkja einn mann sem kemur með jógadýnur 

og fer í leikfimisal.  

 

Jón segir framboðið námskeiðum ekki vera mikið og það sem honum finnist þó verra 

að þau eru svo illa sótt. Það er engin sérstök stemming fyrir námskeiðum já eða 

endurmenntun eða símenntun það þykir svona kannski bara hallærislegt. Hann segir 

það vera ákveðin hóp sem sæki þau námskeið sem eru í boði. Hann segir að það sé 

ekki stemming fyrir því að fara á námskeið og fólk líti gjarnan niður á það að fara á 

námskeið. Ég veit það ekki, það er bara einhver stemming sem hefur komið upp. Við 

skulum segja að á námskeið sem eru haldin hérna í stofnanaleikhúsunum þá eru það 

ekki stofananaleikararnir sem sækja námskeiðin. Það er voða mikið sama fólkið sem 

fer á námskeið og stundar umræðu um leikhús. Hann segist helst sjá þá sem eru inn í 

stofnununum ef það er sett upp námskeið í tengslum við einhverja uppsetningu. Eins 

telur hann að staðan sé ekki eins í Evrópu og tekur þar dæmi frá Frakklandi. Til dæmis 

frönsku leikkonurnar eru alltaf á námskeiðum ef þú ert ekki að vinna þá ertu bara á 

námskeiðum og færð borgað fyrir það, ef þú ert ekki að vinna þá ertu á námskeiðum 

til að halda þér við.  

 

Helga segir framboð á námskeiðum vera svona hvorki né. Hún tengir símenntun 

leikara við frekara nám í leikhúsfræðum. Hún telur upp leiðir til að bæta við 

leikarastarfið svo sem menntun í handritaskrifum og leikstjórn. Svo eru svona 

námskeið sem detta inn af og til á vegum FÍL sem þau reyna að láta mann vita ef 

eitthvað, […] og hingað koma erlendir kennarar. Svo er fólk sem menntar sig erlendis 

og það kemur kannski með eitthvað nýtt eða nýja tækni, spuna, trúða eða í raddtækni. 

 

Hvað varðar framboð á námskeiðum segir Steingrímur það vera mjög lítið, nánast 

ekki neitt. Steingrímur segist þó vera duglegur að skoða í kring um sig og reyna eftir 

fremsta megni að leita uppi góð námskeið.  

 

4.1.2.5. Hlutverk - hver á að sinna sí- og endurmenntun leikara? 
 

Páll segir að fagfélögin eigi að vera mun virkari og vera í samvinnu við 

Listaháskólann og stofnanaleikhúsin og þau ættu í miklu ríkari mæli að bjóða upp á 

námskeið. Stofnanaleikhúsin ættu einnig að halda starfsmönnum sínum við efnið með 

reglulegu samtali. Ábyrgðin er leikarans að sækja sér aukna menntun og halda sér við. 

Stofnanaleikhúsin ættu að gera mennta- og menningarmálaráðuneytinu grein fyrir 

mikilvægi endurmenntunar leikarans. Ef aukið fjármagn kæmi til hefðu leikhúsin ef 

til vill bolmagn til þess að hafa fleiri námskeið.  Því að við erum svo alltof oft að gera 

alltof mikið fyrir alltof lítið að fjárveitingarvaldið skákar í skjóli þess. Að við eigum 

að gera meiri kröfur. Það að enginn radd- eða líkamsþjálfari sé við Þjóðleikhúsið 

finnst honum fáránlegt og engan veginn faglegt. Þetta er ein af þeim kröfum sem 

honum finnst að leikarar eigi að gera kröfu um og fagfélögin og leikhúsin eigi að 

styðja við þá baráttu því að það eru hagsmunir allra.  

 

Hrefna segir leikarana sjálfa bera ábyrgð á því hvort og hvernig þeir sæki sér aukna 

menntun. Annars segist hún eiga erfitt með að svara þeirri spurningu um hver skuli 

bera ábyrgð og hvert hlutverk hvers og eins ætti að vera. Hún setur sjálf fram ýmsar 

spurningar. Hvaðan eiga peningarnir að koma í þetta? Hvernig á að stilla þessu upp? 

Eru þetta bara leikarar í stofnanaleikhúsunum eða hinir líka? Má leikari sem kannski 

vinnur í hljóðfæraverslun koma á námskeið sem er ríkisstyrkt? Ég get ekki svarað 

þessu. Hún vill þó meina að Félag íslenskra leikara eigi að skoða endurmenntunarmál 

leikara og skilgreina þörfina. Ég held að þetta liggi fyrst og fremst hjá FÍL, sem á að 

setja saman starfshópa, skoða þetta ofan í kjölinn og draga einhverjar ályktanir. 

Hvað varðar stjórnvöld nánar tiltekið mennta- og menningarmálaráðuneytið þá vill 

hún meina að FÍL sem og stofnanaleikhúsin þurfi að gera betur í því að kalla eftir 

breytingum og auknu fjármagni því að þar ætti fólk að vita hvað það er sem leikhúsin 

og þar með leikararnir þurfa. Það er í mörg horn að líta hjá einhverjum ráðuneytum. 

Ég held að menntamálaráðuneytið hafi ekki kapasítetið, tíma eða skilning á því hvað 

leikari er. [...] Það verður að vera skilningur á því hvað leikhús er og til hvers það er 

og hvaða lögmálum það lýtur. Hrefna spyr sig hvort þetta sé hluti  af vandamálinu, 

það að yfirvöld skilji ekki þarfir leikarans og vill meina að birtingamyndin sé hvað 

skýrust þegar kemur að skipun í Þjóðleikhúsráð. Eitthvað fólk sem er búið að starfa 

við heilbrigðisgeirann en er í Sjálfstæðisflokknum og fær þess vegna sæti í 

Þjóðleikhúsráði, ég held að þessi manneskja hafi engan skilning á því hvað 

endurmenntun leikara er og hvað það þýðir. Hrefna undanskilur Listaháskólann ekki 

frá umræðunni um sí-og endurmenntun og kallar eftir opnu samtali við skólann. 

Listaháskólinn verður líka að vera bljúgur og vakandi fyrir því að einblína ekki á 

gúrúa, að einblína ekki á eitthvað eitt, heldur að opna samtalið þannig að fólkið, 

nemendurnir sem koma út úr skólanum, séu ekki festir í eitthvað mót. 

 

Jón segir það vera hvers og eins að gera það upp við sig hvernig listamaður hann eða 

hún vilji vera. Honum finnst hins vegar að Listaháskólinn ætti að sinna endurmenntun 

leikara, rétt eins og endurmenntun almennt tilheyrir Háskóla Íslands. Hann hefur ekki 

mótað sér skoðun með hvaða hætti það ætti að gerast en hann telur að megi nýta þá 

kennara sem koma hingað til lands á vegum Listaháskólans og opna frekar inn í fagið. 

Virðing fyrir faginu er mikilvæg og hann segist hafa tilfinningu fyrir því að hún sé að 

aukast. Ég held að þeir yngri séu farnir að bera meiri virðingu fyrir faginu. Eins telur 

hann að það eigi að taka út almennt námskeiðahald út úr leikhúsunum. Það getur verið 

ógnandi fyrir þann sem ekki starfar í húsinu, námskeið ættu að vera haldin á 

hlutlausari stað. 

 

Helga telur að stofnanaleikhúsin eigi að reyna eftir fremsta megni að halda utan um 

faglega þáttinn að hver deild ætti að bjóða upp á námskeið fyrir sitt fólk, gefa 

starfsfólki hússins tækifæri á að halda sér við. Hún bætir við að henni finnist að 

stofananaleikhúsin ættu að veita meira aðhald. Stofnanirnar mættu veita meira aðhald 

fyrir leikarahópinn svo hann haldi sér við. Fólk getur alveg orðið latt. 

 

Steingrímur vill meina að í grunninn sé það leikarans að sækja námskeiðin en 

vissulega mætti hvatinn og framboðið vera meira. […]ef listamaðurinn sjálfur væri 

rosa heitur fyrir þessu [sí- og endurmenntun] sem ég er ekki viss um að svo sé þá 

myndu kannski leikhúsin og LHÍ taka við sér. […]mér líður ekki eins og það sé 

skylda. Steingrími þætti vel gert ef Listaháskólinn myndi taka þennan málflokk að sér 

og ef leikhúsin myndu gera sí- og endurmenntun hluta af starfi leikaranna.  

 

4.1.3. Framtíðarsýn  
 

Til þess að fá svar við því hvað er hægt að gera og hvað ætti að gerast í 

endurmenntunarmálum leikara var beðið  um framtíðarsýn viðmælenda varðandi 

endurmenntun.  

 

Páll segir að auka þurfi meðvitund um sí- og endurmenntun og brýna fyrir 

listamönnum mikilvægi þess að halda sér við og svo þurfi að ná þeim inn á námskeið. 

Þó svo að ýmislegt gott hafi verið gert þá þurfi að gera betur og hann vonar að með 

nýjum leikhússtjórum muni það breytast. Ég held að með nýjum herrum og frúm í 

brúnni að þá sé hægt að breyta þessum kúltúr og ef að starfsmönnum sé skylt að fara 

á námskeið þá myndi kannski kvikna og eflast áhugi og með því auka meðvitund og 

nauðsyn endurmenntunar. Hann vill meina að símenntun þurfi að vera hluti af 

listamanninum og það var eitthvað sem honum var innrætt í námi sínu í Englandi. Rétt 

eins og með hlaupin jú fyrst er þetta erfitt en svo verður það þannig að maður getur 

ekki án þess verið, þetta er bara eins og lífselexsír.  

 

Hrefna vill opnara samtal á milli fagfélaga, stofnana, skóla og yfirvalda. Hún ber 

saman fagfélög á Íslandi og á Englandi þar sem hún þekkir til. Þar eru sí- og 

endurmenntunarnámskeið, það er alltaf verið að bjóða eitthvað. Eins vill Hrefna að 

leikararnir sjálfir taki málið til sín. Í stað þess að sitja heima hjá sér fara af stað 

[…]og að það er ekki að taka niður fyrir sig með því að sækja 

endurmenntunarnámskeið; það er að gera eitthvað. Þetta er ekki bara eitthvað dútl í 

háskólanum fyrir gamalt fólk sem vill fara á seminar um Njálu. Fólk verður að líta á 

þetta sem þjálfun fyrir huga og líkama en ekki eitthvað defeat [uppgjöf]. Hrefna telur 

að fagfélagið mætti standa sig mun betur með námskeið í boði og því hvernig 

fjármagni félagsins er ráðstafað. Það mætti gjarnan nota þá [peninga] í 

endurmenntun frekar en í að prenta eitthvað dagatal sem enginn notar. Hún kallar 

einnig eftir frekara framboði  námskeiða í leikhúsunum sjálfum og vill að þau móti 

sína stefnu í endurmenntunarmálum. Þessi stóru leikhús sem eru með einhvern stabba 

sem þau kalla fastráðinn leikhóp, það getur ekki bara undið þetta fólk eins og tuskur 

til að ná öllum vökva úr því og skilja eftir þurrt. Það gengur ekki. Það verður að 

fjárfesta í þessu fólki og bjóða því eitthvað.  

 

Spurður út í óskastöðu í sí- og endurmenntunarmálum leikara segir Jón að það þurfi 

að setja námskeiðsupplifunina í eitthvað form, að fólk geti nýtt upplifunina sér í hag. 

Það sé ekki nóg að bjóða upp á eitthvað, námskeiðin verði að hafa tilgang. Fólk fær 

oft sterka og mikla upplifun á námskeiðum […]. Ég nýtti það sem ég lærði […] og fer 

ég og kenni það, ég að nota það, það sem ég lærði, mína upplifun og hef líka notað í 

sýningum sem ég vinn að, er í. […] En það er þessi hætta sjáðu. Það er eins og fólk 

sem fer á yoga námskeið upp í fjöllunum og nær sambandi við alheiminn nær 

einhverju ástandi og groundar [jarðtengir] sig alveg á fullu en svo kemur það í bæinn 

og það hverfur á fjórum til fimm dögum. Það er þessi eftirfylgni sem er svo mikilvæg. 

Námskeiðið hefur ekki svo mikið að segja ef eftirfylgni er ekki. Ef leikari fer á 

námskeið og hann nýtir það ekki í á sviði eða í kennslu þá er það pínu tilgangslaust“.  

 

Helga segist vilja sjá meira af undirstöðunámskeiðum þar sem unnið er í grunntækni 

leikarans eins og raddnámskeið og senuvinna með erlendum leikstjórum. Mögulega 

þyrfti að gera sí- og endurmenntun að skyldu fyrir fastráðna leikara. Að þetta yrði eins 

konar norm og þá myndi fólk kannski sækja sér fleiri námkeið. Af því að þetta er 

svona blanda ótta/hroka það væri kannski einhver leið. Helga kemur inn á samskipti 

milli starfsmanna og yfirstjórnar og segir oft vanta þar upp á, hún vill sjá opnara 

samtal þarna á milli.„Það væri gaman ef yfirstjórnin gæti tekið það samtal, að 

leikarinn sé með í ráðum og að hafa orð á því. Því að það er mjög algengt að fólk 

lendi í inniskónum og er búið að tapa neistanum og veit ekki hvernig það á ná honum 

aftur. Þá þarf einhvers staðar að grípa inn í. Og ef fólk vill það ekki þá er bara að 

reka viðkomandi og svo er það stundum málið að þeir þora því ekki, út ef einhverjum 

goodwill og svoleiðis og svona aumingjavelvilji kemur upp. Það ætti að vera svona 

samtal. Hún veit til þess að vísir að því er í Borgarleikhúsinu en hún vill sjá það fara 

lengra. Ég held að sé líka upp í Borgó svona starfsmannaviðtöl […] en það er aldrei 

farið djúpt í það og þeir sem eru orðnir latir segja að þeir fái ekki nóg að gera og sjá 

ekki að það er ástæða af hverju.  

Steingrímur sagðist vona að hann héldi áfram að þroskast sem listamaður og að hann 

fái tækifæri til þess. Ég finn það að ég er að þroskast og ég held að ef ég held áfram 

að þroskast og ég held rétt á spöðunum. Steingrímur lítur svo á að það þurfi 

sameiginlegt átak til þess að sí – og endurmenntun verði eðlilegur hluti af starfi 

leikarans. Hann er viss um hvað hann þurfi til þess að haldast í starfinu og stór hluti af 

því er sí- og endurmenntun. […] ég ætla mér að halda áfram að miðla boðskap og 

dýpka þá þekkingu sem ég hef og þá tækni sem ég hef til þess að verða betri í því. Ég 

hef þá tilfinningu að ég komi til með að geta haldið mér gangandi í þessu ef ég hætti 

að leika þá veistu hvað klikkaði, þá veistu að það gekk ekki upp. Ég held að ég eigi 

eftir að halda sjálfum mér ánægðum.  

 

Af svörum leikaranna að dæma veltir höfundur fyrir sér hvort viðhorf leikara til sí- og 

endurmenntunar séu að verða jákvæðari með auknum kröfum 

háhugmyndasamfélagsins eða er ef til vill meðvitund um gildi aukinnar menntunar 

meiri. Eins má velta fyrir sér hvort að aðsókn yrði meiri ef framboðið yrði 

fjölbreyttara og meira eða þarf eftirspurn að aukast til þess að henni verði svarað.  

 

4.2. Miðlarar 
 

Í þessum kafla gefur að líta svör þeirra Kerstin Anderson deildarforseta 

endurmenntunardeildar Statens Scenekunstskole í Kaupmannahöfn og Vigdísar 

Jakobsdóttur aðjúnkts við listkennsludeild Listaháskóla Íslands. Þær hafa báðar í 

störfum sínum komið að námskeiðahaldi fyrir leikara og unnið að uppbyggingu í 

endurmenntun. Kaflanum er skipt í þrjá hluta bakgrunn, stöðuna í dag og að lokum 

framtíðarsýn. Hér er leitað eftir svörum um hvað þær telja vera sí- og endurmenntun, 

hvað þeim finnst um símenntun yfirhöfuð og ef þeim finnst skorta á símenntun hvað 

sé þá til úrbóta.  

 

 

4.2.1. Bakgrunnur 

Kerstin og Vigdís voru beðnar um að segja frá reynslu sinni á sviði sí- og 

endurmenntunar. Þær voru beðnar um að segja frá menntun sinni, starfsreynslu og 

með hvaða hætti þær hafa komið að sí- og endurmenntun leikarara. 

 

Kerstin ólst upp í Svíþjóð en fluttist til Danmerkur um tvítugt til að dansa. Hún er 

menntaður dansari en hefur auk þess starfað sem danskennari og danshöfundur. Hún 

lagði dansskóna á hilluna þegar hún var 32 ára vegna verkja, hún segir að dansinn 

hafa tekið mikið á skrokkinn. Þegar hún kom til Danmerkur varð hún hissa á 

aðstæðum dansara og hefur unnið ötullega að því að bæta þær. Henni fannst sárlega 

vanta upp á menntun dansara og kenndi því mikið og sá til þess að fleiri kennarar 

kæmu til Danmerkur. Fyrstu árin vann hún af hugsjón, í sjálfboðavinnu og kom að 

stofnun Danshússins í Kaupmannahöfn. En ég vann að því í 16 ár að koma á fót 

kennslu fyrir dansara, menntun í nútímadansi […]House of dance [Danshúsið] var 

stofnað, […] við áorkuðum miklu. Frá 1990 starfaði Kerstin sem verkefnastjóri hjá 

Nord Scen og í gegnum þá vinnu lagði hún grunninn að endurmenntunardeildinni við 

Statens Scenekunstskole en hún var stofnuð 2003. Menningarmálaráðherra stofnaði 

eina nefnd þar sem öll fagfélögin [hér átt við öll þau fagfélög sem heyrðu undir 

Menningarmálaráðuneytið og áttu rétt á styrkjum frá ráðuneytinu] heyrðu undir og 

fékk sú nefnd alla upphæðina og félögin áttu að deila upphæðinni sjálf, það varð mjög 

stíft allt saman og ráðherrann var ekki ánægður með það svo þá var deildin hér 

stofnuð. Kerstin segir mikið hafa áunnist á þeim tíma sem hún vann hjá Nordscen, sér 

í lagi hvað varðar kjaramál. […] fólk var fengið í vinnu, hingað til hafði allt starf 

verið unnið af sjálfboðaliðum. Hún var ráðin af menningarmálaráðuneytinu og er 

deildin sjálfstæð eining inni í Statens Scenekunstskole, deildin hefur sér fjárráð og er 

Kerstin ábyrg fyrir öllum þeim áætlunum sem koma að deildinni. Hún vinnur með 

rektor skólans en heyrir undir menningarmálaráðuneytið. Markmið deildarinnar er að 

þróa námskeið fyrir alla þá sem hafa menntun sem heyrir undir 

menningarmálaráðuneytið. Deildin hefur þróast með tímanum og segir Kerstin hana 

enn vera í þróun. Svo að frá því að vera dansari, vinna með stéttarfélaginu […] kom 

inn í norræna ráðið sem verkefnastjóri endurmenntunar til þess að þróa/skipuleggja 

og þá fyrir öll Norðurlöndin […]til þess að vera hér, […]og hér hef ég verið í ellefu 

og hálft ár að vinna að endurmenntun. Kerstin hefur að auki gengt störfum í 

ENCEPA sem er stýrihópur fólks úr evrópska háskólasamfélaginu sem hefur áhuga á 

endurmenntun í sviðslistum á vegum Evrópusambandsins.  

Vigdís ólst upp á Ísafirði á áttunda áratug síðustu aldar. Hún er menntaður 

leikhúsfræðingur með áherslu á samsköpun (e. devised) leiklistar frá háskólanum í 

Kent í Canterbury. Strax eftir nám hóf hún að kenna og hefur kennt alla tíð síðan 

meðfram öðrum störfum. Árið 2000, eftir að hafa starfað í Þjóðleikhúsinu í rúm þrjú 

ár sem aðstoðarleikstjóri og í kynningardeild hússins, var hún ráðin sem fræðslustjóri 

Þjóðleikhússins. Í starfi sínu sem fræðslustjóri stóð Vigdís meðal annars fyrir 

símenntunarnámskeiðum fyrir leikara. Um þetta leyti hóf hún störf við Listaháskólann 

við mótun og þróun listkennslubrautar, en hún hóf kennslu þar það sama ár. Í 

Listaháskólanum hefur Vigdís einnig unnið við Opna Listaháskólann, en þar er boðið 

upp á námskeið fyrir fagfólk úr listageiranum. Aðaláhersla hefur þó verið á 

listgreinakennara, en námskeiðin hafa þó verið opin öllum. Auk kennslustarfa hefur 

Vigdís komið að ýmsum nefndarstörfum. Til að mynda var hún í vinnuhópi sem 

samdi leiklistarviðauka í aðalnámskrá grunnskóla sem samþykkt var 2011, auk þess 

sem hún tók þátt í að móta menningarstefnu Íslands sem lögð hefur verið fyrir Alþingi 

og bíður samþykktar, en þar er ákvæði um sí- og endurmenntun listamanna. Vigdís 

hefur líkt og Kerstin einnig gengt nefndarstörfum í ENCEPA. Vigdís segist stöðugt 

vera að þróa námið og deildina og að henni leiðist endurtekningar. Ég endurskoða 

alltaf kúrsa og þannig er ég alltaf að endurnýja mig. 

 

4.2.2. Staðan í dag í tengslum við sí- og endurmenntun 
 

Kerstin og Vigdís voru beðnar að skilgreina hlutverk sí- og endurmenntunar, hver 

bæri ábyrgð á því hlutverki, hvað hafi áunnist og hverju sé ábótavant í sí- og 

endurmenntun leikara.  

 

Aðspurð um hvað endurmenntun sé segir Kerstin að það séu ýmsar skoðanir á því 

hvað nákvæmlega felist í hugtakinu. […] eitt af því sem ég held að allir séu sammála 

um að það sé spurning um tíma, að endurmenntun sé eitthvað sem fer fram á stuttum 

tíma. Ef þú ert faglærð þá getur þú tekið viku, helgi, eða lengra námskeið sem eru 

bara nokkrir klukkutímar í viku eða eitthvað svoleiðis. 

Í gegnum starfið hafa hugmyndir hennar um námskeiðshald þróast, í byrjun 

hafi verið mikið um tækninámskeið, hvort heldur það var í Meisnertækni fyrir leikara 

eða saumanámskeið fyrir búningahönnuði. Fólk heldur aðallega að dæmigerð 

endurmenntun sé að þú farir á tækninámskeið […] í aðferðafræði. Því var fljótlega 

hætt. […] við hættum því að ásóknin var lítil sem engin. Í dag eru öll tækninámskeið 

haldin í samvinnu við fagfélögin. Það er svo óhagstætt bæði fjárhagslega og svo allur 

sá tími sem fer í skipulagningu þannig að í dag verður að vera eitthvað akkeri í 

umhverfinu og því erum við ávallt í samvinnu við fagfélögin eða eitthvað fyrirtæki. 

Námskeiðshald hefur þróast frá tækninámskeiðum yfir í málþing með listrænum 

áherslum og vinnustofur í tengslum við þau. Í starfi sínu leitar Kerstin uppi 

frumkvöðla í leikhúslistum og reynir að finna leiðir til þess að koma á tengslum milli 

listamanna og í leiðinni hvetja til nýjunga, bæði hvað snertir einstök 

samstarfsverkefni og fagið almennt. Eins leitumst við við að finna frumkvöðla, ekki 

þeir sem eru að græða peninga heldur þeir sem eru að koma með eitthvað nýtt fram á 

sjónarsviðið, listrænt séð, hvernig getur þú þróað list þína. Það er svona hvers vegna. 

Kerstin lítur einnig á það sem hluta af starfinu að stuðla að þverfaglegu tengslaneti og 

telur það vera einn helsta styrk endurmenntunar. Þegar þú ert í námi þá er það svo 

mikið bara þitt fag og þú verður sérfræðingur í þínu. Þannig að þegar þú ert búin að 

læra og hefur starfað á vettvangi þá finnst mér mjög mikilvægt að þú kynnist öðrum 

starfsstéttum og þar liggur helsti styrkur endurmenntunar, þetta þverfaglega. 

Aðspurð um stöðu sí- og endurmenntunar leikara hlær hún og spyr hvort 

undirrituð vilji ekki slökkva á upptökutækinu því hún segist ekki viss um að fólk vilji 

heyra það sem hún hafi að segja. Hún segir leikara lata og það sé mikill skortur á 

forvitni um fagið. Þegar ég kom fyrst til Danmerkur hryllti mig við fyrsta degi 

sviðsæfinga, þá var það þannig að fólk mætti óundirbúið, kunni ekki textann sinn, 

með handritið í höndunum en það hefur að vísu breyst. Það er betra í dag, mun 

agaðra, en ég meina, að vinna, að virkilega vinna eins og þau gera til dæmis í 

Bandaríkjunum, að þetta sé spurning um að komast af það er ekki þannig hér. […] 

það er ekki lífsnauðsynlegt til að komast af í bransanum að endurmennta sig og 

þannig er það fyrir alltof marga. Þau til dæmis hugsa ekki nægilega vel um verkfæri 

sín, líkamsvinnu eða röddin. Það er hneyksli að mínu mati.[…] Þú þarft að hafa 

virkilega stjörnu til þess að þeir mæti, einhvern Hollywood þjálfara, þá koma 

leikararnir. Hún segir þetta þó vera að breytast og að hún finni mun á yngra fólki að 

það sé mun móttækilegra fyrir endurmenntun. Hún segir eitt af þeim fjölmörgu 

verkefnum sem hún sinni að kynna fyrir nemendum skólans starf deildarinnar í von 

um að endurmenntun verði hluti af starfi þeirra. Hún segir það vera mikinn 

misskilning að bera fyrir sig þá ástæðu að vinnan sé sú þjálfun sem sé best fyrir 

leikarann. Yfirleitt þegar þú vinnur þá ertu inn í ákveðnum ramma, það er ákveðinn 

tími, samstarfsmenn og þú þarft að fylgja ákveðinni línu en þegar þú ert í 

endurmenntun þá getur þú unnið á dýptina, sem er ekki endilega tengt einhverri 

útkomu, þú ert að vinna að sjálfum þér og ég held að það sé nauðsynlegt að fá tíma til 

að meta/skoða þína þróun. [...] Og mér finnst mjög mikilvægt að víkka 

sjóndeildarhringinn, sjá hvernig aðrir vinna og endurmenntun er frábær leið til þess. 

Auðvitað getur þú farið á leiklistarhátíðir sjálf og þú getur gert heilan helling sjálf.  

 Kerstin segir að yfirvöld ættu ekki að hafa neitt með endurmenntun listamanna að 

gera nema sjá til þess að nægt fjármagn sé til þess að veita því brautargengi. [...] því 

að stjórnvöld hafa ekki kunnáttuna til þess að segja hvað þarf og hvað ekki en ég 

meina þess vegna ráða þeir líka fólk eins og mig og rektor skólans til þess að búa til 

og framfylgja stefnu. 

Kerstin segir mikið hafa áunnist í endurmenntunarmálum, en það sé þó langt í 

land enn. Það helsta sem deildina skorti fyrir utan fjármagn, sé 

framhaldsnámskeiðshald þar sem unnið sé á dýptina. Það er einmitt þarna sem helsti 

gallinn á endurmenntun er það vantar dýpkunina, þetta eru svo stutt námskeið. Við 

erum að reyna að gefa fólki hugmyndir um hvað það getur dýpkað þekkingu sína á og 

svo getur það farið og gert það upp á eigin spýtur. Hvað er það sem vekur áhuga þinn 

og hvernig þú getur farið að því að sækja slík námskeið það er það sem við gerum 

hér. 

 

Það fyrsta sem kemur upp í huga Vigdísar aðspurð hvað sí- og endurmenntun sé er 

hennar eigin reynsla, bæði þau námskeið sem hún hefur staðið fyrir og sjálf sótt. Sem 

formaður ASSITEJ á Íslandi (ASSITEJ eru alþjóðleg samtök um leikhús fyrir 

ungmenni) hefur hún staðið fyrir og sótt fjöldan allan af námskeiðum fyrir 

leikhúslistafólk. Mér dettur fyrst í hug það sem ég hef komið að sjálf og það eru mjög 

máttlitlar tilraunir niður í Þjóðleikhúsi sem gengu mjög illa og ég brenndi mig á og 

svo aðeins máttmeiri tilraunir hérna í skólanum og svo alþjóðlegt samstarf. Hún segir 

mjög mikilvægt og þess virði að efla símenntun og starfsþjálfun þeirra sem eru til 

dæmis fastráðnir í leikhúsum. Hún talar um mikilvægi þess að leikarar haldi sér við 

og að þeir komist ekki upp með að fljóta með. Hún segir viðhorf leikara vera 

mismunandi en miðað við ásókn í þau námskeið sem ætluð eru leikurum er greinilega 

að finna áhugaleysi eða að leikararnir sjái ekki tilganginn. Eftir eina máttlitla 

tilraunina fékk hún eftirfarandi svar þegar hún gekk á mjög vinsælan ungan leikara: 

Veistu ég þarf ekki þetta ég er alltaf að leika ég er í stöðugri símenntun, ný verkefni 

með nýjum leikstjórum með nýja nálgun og fæ nýja sýn á mig í gegnum hvern 

leikstjóra, ég er í símenntun stöðugt. Vigdís segist skilja þessa afstöðu að vissu leyti 

en kemur þó með mótrök: […] en það er ekki það sama að vera leikari í nýrri og 

nýrri uppfærslu eins og að sækja sér markvisst þjálfun fyrir ákveðin atriði sem að 

maður veit að maður þarf að styrkja sig í hvort sem það er rödd eða líkamsbeiting, 

gamanleikur. Hún segir sí- og endurmenntun þjóna allt öðrum tilgangi. Maður fer inn 

með annan fókus og maður er að vinna í öðru samhengi og það er eitthvað tóm sem 

maður er að vinna inn í og markmiðið er ekki að búa til listaverk í endann, þannig að 

það sem þú ert að gera þjónar þér sem listamanni eingöngu eða á að geta gert það en 

ekki einhverju pródukti á endanum. Vigdís trúir því þó að þetta sé að breytast, bæði 

finnur hún fyrir aukinni umræðu almennt í samfélaginu um símenntun sem og 

auknum hreyfanleika í störfum leikara. Þeir séu ekki lengur æviráðnir heldur fari á 

milli leikhúsanna, auk þess að leika í sjónvarpi og kvikmyndum. Hún segir þó 

endurmenntunarmenninguna ekki enn hafa náð almennilegri fótfestu en vonar að það 

sé að breytast og að leikarar sjái hag sinn í að endurmennta sig. […] til þess að vera 

sem sterkust á sem flestum sviðum og ég vona að leikarar fari að sjá að það geti 

borgað sig til lengri tíma litið að styrkja sig markvisst þar sem maður er svona aðeins 

veikari fyrir. Hún segir það sama um framboðið; það sé tilviljanakennt og það vanti 

markvissa uppbyggingu á símenntun leikara. Tilviljanakennt, ég held að það eitt orð 

lýsi því, tilviljanakennt. Ég á vin sem er rosa góður trúðakennari ég ætla að fá hann 

til Íslands eða ég er svo góð vinkona þessa að hann getur komið og haldið námskeið. 

[…] bara hvenær sem einhverjum dettur í huga að halda námskeið. Og það er ekkert 

samtal eða samráð eða markviss uppbygging í neinu eða framhaldsnámskeið. 

 

 

4.2.3. Framtíðarsýn – hvað skal gera?  
 

Kerstin segist vera bjartsýn á framtíðina, hún hafi tilfinningu fyrir því að það sé 

margt að breytast í endurmenntunarmálum. Hún og samstarfskona hennar ferðast 



	   50	  

mikið um Evrópu til þess að kynna sér strauma og stefnur til þess að miðla því til 

listamanna í Danmörku. Hún hefur hug á að þróa námsleið sem byggist á Bologna-

viðmiðum, að listamenn geti sótt sér aukna menntun á sem flestum stöðum og safnað 

punktum eða einingum. Ákveðið magn veiti tiltekna viðurkenningu og af því að Danir 

eru aðilar að Bologna-sáttmálanum þá eigi að vera hægt að sækja sér endurmenntun í 

hvaða aðildarríki sem er. Hvað varðar þá vinnu sem nú þegar hefur verið unnin er hún 

ánægð. Ég held að okkur sé að takast ágætlega hér með tengslavinnuna okkar. 

Kerstin segir það vera eitt af markmiðum sínum að dýpka námið og vonast til þess að 

finna hagkvæmar leiðir til þess. Hvað varðar endurmenntun þá þurfi leikarar að fara 

að huga að fagvitund sinni, kveikja á forvitni sinni og gera símenntun að hluta af 

starfi sínu. Leikarar þurfa gott spark í rassinn. 

 

Vigdís kallar eftir samtali á milli Listaháskólans og fagfélagana um að skapa 

markvissa stefnu í sí- og endurmenntun leikara á Íslandi. […] að þú getur tekið 

þrjátíu eininga diploma, það getur vel verið að það sé ekki nóg að taka námskeið hér 

og þar að þú þurfir að taka svona markvissa þjálfun, dýpkun í símenntun til þess að 

græða eitthvað á því. Aðspurð hver eigi að sinna sí- og endurmenntun finnst Vigdísi 

liggja beint við að Listaháskólinn sinni þeirri þörf. Þessi hugsun er nærtækust okkur 

en við eigum að vera í rosamiklu samstarfi við aðrar deildir. […]við erum með 

módelið til þess að taka við fólki af vettvangi. Auk þess telur Vigdís að gæðamat þurfi 

að vera á hverju námskeiði fyrir sig; passa að það sé eitthvað kjöt á beinunum en ekki 

endalaust „smakk á hinu og þessu“. Því að það er endalaust hægt að taka einhver 

símenntunarnámskeið sem er svaka stuð og þú ert alltaf að smakka eitthvað nýtt […] í 

rauninni er dýpkunin ekki til staðar eða þá að þú ert alltaf að sækja námskeið sem þú 

ert sterkur í. Hún segir það mjög algengt. Hún hafi lagst í rannsókn þegar hún starfaði 

við Þjóðleikhúsið og komist að því að það voru alltaf sömu leikararnir sem sóttu sömu 

námskeiðin og það voru ekki endilega þeir sem þurftu mest á þeim að halda.  

Vigdís telur að stofnanaleikhúsin eigi að geta beitt sér með því að veita leikurum 

aðhald og eiga í opnu samtali við starfsfólkið sitt. Kannski vantar þennan leikara 

bara að losna úr einhverjum viðjum, eitthvað hresst skemmtilegt námskeið með 

einhverjum sem þekkir hann ekki eða hann þarf að vinna í sér líkamlega. Það þarf að 

búa til einhverja stefnu fyrir hvern og einn og ef að leikarinn er ekki að græða á því, 

það er hægt að segja við styðjum þig í að, þú heldur þessum samningi hérna með því 

skilyrði að þú farir í þetta prógram hérna og bætir einhverju við þig og svo metum við 

stöðuna að því loknu. Að lokum segir hún: Þetta er gert á öðrum vinnustöðum af 

hverju er þetta ekki gert í leikhúsinu? 

 

5. Umræður og túlkun 

 

Hér verða dregnar saman helstu niðurstöður rannsóknarinnar og bornar saman við þær 

kenningar sem þessi ritgerð byggist á. Rannsóknarspurningin sem sett var fram í 

upphafi er: Hver er staða sí- og endurmenntunar leikara á Íslandi? 

Leitast var við að fá svör við eftirfarandi spurningum: 

- Eru tengsl milli bakgrunns leikarans og viðhorfs hans til sí- og 

endurmenntunar? 

- Er þörf á sí- og endurmenntun leikara? 

- Eru leikarar að sækja sér aukna menntun? 

- Hvernig er framboð á sí- og endurmenntunarnámskeiðum fyrir leikara á 

Íslandi? 

- Hver á að sinna sí- og endurmenntun leikara á Íslandi? 

- Hver er framtíðarsýn viðmælenda varðandi sí- og endurmenntun leikara á 

Íslandi? 

5.1. Eru tengsl milli bakgrunns leikara og viðhorfs? 
 

Viðmælendur (leikarar) voru spurðir út í uppeldi, menntun og störf. Í niðurstöðum 

rannsóknar kemur í ljós að þeir leikarar sem lærðu í leiklistarnámi  sínu að sí- og 

endurmenntun væri hluti af starfinu væru líklegri til þess að sækja sér aukna menntun. 

Í ljós kom að aldur og starfsreynsla skipta minna máli en það nám sem viðkomandi 

sótti. Þau Jón, Hrefna og Páll eru menntuð erlendis og voru öll á því að sí- og 

endurmenntun ætti að vera hluti af starfi leikarans. Viðhorf Helgu og Steingríms, 

sem bæði eru menntuð á Íslandi, var ólíkt. Steingrímur, sem er yngri, lítur á það sem 

hluta af starfi sínu að sækja sér aukna menntun. Helga er hins vegar að sækja sér 

endurmenntun fyrst núna, þrátt fyrir að hafa starfað sem leikari  helmingi lengur en 

Steingrímur. Steingrímur segir sér hafa verið innrætt það snemma í náminu að hann 

sé í raun aldrei algjörlega útskrifaður og það sé skylda hans að bæta við sig þekkingu 

og reynslu. Helga var aftur á móti í leiklistarnámi þegar skólinn var að ganga í 

gegnum breytingar og felldi sig ekki við hina nýju stefnu sem skólinn markaði um að 

leikarinn ætti alltaf að vera leitandi og sækjast eftir að bæta sig og þroskast. Hún 

segist hafa rekið sig á það nú í seinni tíð hversu mikilvæg endurmenntun sé.  

Það er mikilvægt að innræta leikaranemum að halda leitinni stöðugt áfram, 

sækja áfram námskeið og finna innblástur til þess að viðhalda sér í starfi. Með 

sjálfvitund og þekkingu á eigin kostum og göllum er leikarinn betur í stakk búinn að 

til þess að halda sér ánægðum í starfi (MindTools, 2014). Það er því að stórum hluta á 

ábyrgð þeirra sem miðla til leikara strax í upphafi náms að gera þeim grein fyrir gildi 

og mikilvægi þess að endurmennta sig.  

 

 

5.2. Er þörf á sí- og endurmenntun fyrir leikara á Íslandi? 
 

Samkvæmt viðhorfskönnuninni sem lögð var fyrir hóp leikara kom í ljós að að tæp 

60% starfandi svarenda telja endurmenntun nauðsynlega. Af því má draga þá ályktun 

að sannarlega sé þörf á sí- og endurmenntun leikara á Íslandi. Starf leikarans krefst 

þess að viðkomandi sé vel á sig kominn líkamlega og andlega. Leikarar eru krafðir 

um líkamlega færni og getu. Þeir þurfa að hafa vald á raddtækni, skýran framburð og 

stundum er krafa um söng. Þeir þurfa að hafa góða rýmisvitund og hlustun (Creative 

Skillset, 2014).   

Gardner minnir á með fjölgreindarkenningu sinni að við þroskum ólík svið 

greindar okkar á ólíkum tímum og það er mikilvægt fyrir leikarann að gera sér grein 

fyrir því. Í leikaranámi er unnið með öll greindarsvið. Mál-, rýmis-, líkams- og 

hreyfigreind eru þjálfuð á leiktækninámskeiðum til þess að þroska leikarann á þessum 

sviðum. Samskipta- og umhverfisgreind skipta miklu máli í starfi leikarans því að 

hann vinnur sjaldnast einn og er mjög háður því umhverfi sem hann vinnur í. 

Mennirnir eru misjafnir  og þarfir hvers og eins eru ólíkar og því má segja að 

sjálfsþekkingargreind sé leikaranum einna mikilvægust til þess að hann átti sig á 

vanköntum sínum. Ef leikari gerir sér ekki grein fyrir ástandi sínu þá á hann erfitt með 

að bæta sig, hann þarf að þekkja sjálfan sig til þess að geta hjálpað sér. Meðvitund um 

eigin stöðu er því nauðsynleg (Gardner, 2000).   

Aðspurðir út í þarfir leikarans töldu allir viðmælendur að það væri leikaranum 

nauðsynlegt að fá tíma til þess að sinna sjálfum sér og viðhalda þjálfun sinni. Þar spili 

sí- og endurmenntun stórt hlutverk. Öll tala þau um gildi þess að þjálfa bæði líkama 

og rödd en Páll talaði sérstaklega um andlegt heilbrigði og segir það mikilvægt til 

þess að halda áfram að þroskast. Jón ræddi um mikilvægi þess að þróa og þroska með 

sé forvitni og Hrefna og Helga um kjark og ótta. Leikarinn verði að hafa kjark til 

þess að takast á við það sem hann hræðist, annars geti það hamlað honum í starfi.  

Hann þurfi einnig að þroskast eðlilega til þess að gera sér grein fyrir gildi sjálfsmats 

og skoðunar. Steingrímur sagði hvern og einn verða að gera það upp við sig hvað 

hann vilji fá út úr  lífinu og hvers kyns leikari viðkomandi vilji vera. Með því sé 

maður líklegri til þess að vinna skipulega að sínum markmiðum og sé í  minni hættu á 

að staðna.  

Viðmælendur töluðu allir um hættuna við að „lenda á inniskónum“, það er að 

segja festast í sömu hjólförunum. Þeir sem geri það átti sig jafnvel ekki á því eða séu í 

afneitun. Páll segir ástæðuna fyrir stöðnun vera leti meðan Hrefna og Helga telja að 

hana megi rekja til ótta; að þora ekki að stíga út fyrir þægindasvið sitt. Steingrímur 

ræddi um mikilvægi þess að stíga út fyrir þægindasvið sitt til þess að þroskast, en 

telur jafnframt að leikarinn þurfi að fá tíma og rúm til þess. Steingrímur hefur 

áhyggjur af minnkandi æfingatíma og telur það vera hættulega þróun. Rétt eins og 

Csikszentmihalyi segir þá verður að skapa aðstæðurnar fyrir leikarnna til þess að 

sköpunargáfan fái að njóta sín (Ingvar Sigurgeirsson, 2010). Hrefna og Steingrímur 

töldu hvíld mikilvæga og að leikarar fengju nægan tíma fyrir hvert verkefni. Leikarinn 

þurfi að fá að æfa og taka sér tímabundin hlé frá leikhúsinu eftir ákveðinn tíma. 

Kerstin og Vigdís telja sí- og endurmenntun nauðsynlega til þess að leikarinn haldi 

áfram að þroskast sem listamaður og til þess að víkka sjóndeildarhring leikarans. Þær 

telja afar mikilvægt að leikarar fái tíma og tækifæri til þess að dýkpa þekkingu sína. 

Það sé stærsta úrlausnarefnið, sem þeir sem annast endurmenntun standa frammi fyrir: 

að bjóða upp á framhaldsnámskeið sem gagnast leikurum og búa til hvata sem fái 

leikara til þess að sækja þau. Kerstin segir að ein leið til þess að víkka 

sjóndeildarhring leikara sé að mæta á námskeið og málþing. Þar sé hægt að kynnast 

nýjum hugmyndum og stækka tengslanet sitt, sem geti leitt til nýrra uppgötvanna.  

Allir viðmælendur eru sammála um að þarfir þeirra beinist að því að þroskast 

sem listamenn. Sjálfsbirting er því þörf hjá leikurum til þess að ná árangri í starfi og 

halda sér ánægðum, að vaxa og nýta hæfileika sína (Maslow, 1970). Leikarinn þarf að 

vera meðvitaður um sjálfan sig og umhverfi sitt til þess að þroskast. Góð leið til þess 

að kynnast sjálfum sér er að læra, við lærum ekki síst um okkur sjálf þegar við erum í 

námi. Sí- og endurmenntun getur því aukið sjálfsþekkingu og hjálpað leikaranum að 

þekkja kosti sína og galla.  

 

5.3. Sækja leikarar á Íslandi sér sí- og endurmenntun? 
 

Rúmlega 70% starfandi svarenda í viðhorfskönnuninni hafa sótt námskeið. Af þeim 

hafa 66% sótt tvö til fimm námskeið, 60% af þessum 70% segjast mjög líklegir til 

þess að sækja fleiri námskeið í framtíðinni, 97% þeirra sem hafa sótt námskeið eru 

mjög ánægðir í starfi. Með öðrum orðum er fylgni milli endurmenntunar og 

starfsánægju. Leiða má líkum að því að þeir sem sæki sér aukna menntun verði fyrir 

vikið almennt ánægðari. Þegar fólk býr við aðstæður þar sem grunnþörfum þess er 

sinnt á það auðveldara með að byggja ofan á þær (Maslow, 1970). Starfsánægjan 

byggir á sjálfsvitund en viðmælendur tala allir um mikilvægi þess að vera meðvitaður 

um stöðu sína, getu og mikilvægi þess að ögra sjálfum sér.  Á vefsíðu MindTools er 

talaðu um sömu hluti í tengslum við það hvað þurfi til að vera ánægður í starfi en það 

er sjálfsvitund, áskorun, fjölbreytni, jákvætt viðhorf, þekking á eigin styrk og lífstíl 

sem hentar stöðu (MindTools, 2014).  Ef ekki er hugað að því að halda sér við í starfi 

er hætta á stöðnun, eða eins og allir viðmælendurnir orðuðu það „að lenda í 

inniskónum“.  

Viðmælendur hafa allir sótt sí- og endurmenntunarnámskeið, en í mismiklum mæli. 

Þeir segjast þó allir líklegir til þess að sækja fleiri námskeið í framtíðinni. Helstu 

námskeiðin sem leikarar sækja virðast vera raddnámskeið af ýmsu tagi og 

leiktækninámskeið. Hvað varðar líkamsþjálfun þá sækja viðmælendur ekkert sérstakt 

námskeið heldur stunda almenna líkamsrækt. Jón er reyndar sá eini sem sækir sér 

markvisst námskeið í líkamsþjálfun í formi jóga og dans. Allir fyrir utan Helgu hafa 

sótt námskeið erlendis og segja það mikilvægt til þess að víkka sjóndeildarhringinn; 

leikarasamfélagið á Íslandi sé lítið og flestir steyptir í sama mót hvað varðar menntun. 

Fyrir þeim felst sí- og endurmenntun ekki aðeins í því að sækja námskeið heldur 

einnig að sækja leiklistarhátíðir, listsýningar og taka þátt í umræðum um listir.  

Þótt meirihluti svarenda í viðhorfskönnuninni segist hafa sótt 

endurmenntunarnámskeið, telja viðmælendur að leikarar séu alls ekki nægilega 

duglegir að sækja þau námskeið sem séu í boði hverju sinni. Það sé alls ekki 

„stemmning“ fyrir endurmenntun, sérstaklega innan stóru leikhúsanna. Ein skýringin 

gæti verið sú að þeir sem sótt hafa endurmenntunarnámskeið hafi verið líklegri til að 

taka þátt í könnuninni. Bæði Kerstin og Vigdís segja það reynslu sína að leikarar séu 

ekki nógu duglegir við að afla sér sí- og endurmenntunar. Þær taka undir með hinum 

viðmælendunum um að það sé oft sama fólkið sem mæti á flest námskeið.  

Þær eru vísast margar ástæðurnar hvers vegna það er sama fólkið sem sækir 

flest námskeið. Samkvæmt niðurstöðum rannsóknar hefur þetta með hefð að gera, 

sumir leikarar líta á sí- og endurmenntun sem hluta af starfi sínu. Þeim leikurum sem 

ekki var innrætt í grunnmenntun sinni það viðhorf að menntun sé æviverk líta svo á að 

eftir útskrift úr leiklistarskóla þá sértu fullnuma og það sem þú þurfir er vinna til þess 

að viðhalda þér í starfi. Sá tími og sú orka sem fer í að setja upp sýningu sé 

leikaranum nóg til þess að bæta sig sem listamaður. Öll endurmenntun er því í formi 

uppsetninga á ólíkum verkum með ólíku samstarfsfólki. Höfundur telur  að orðið 

endurmenntun spili  ef til vill stórt hlutverk sökum þess hve orði er hlaðið neikvæðni í 

hugum margra leikara, að það feli í sér einhvers konar uppgjöf.  

Undirrituð telur að auka þurfi meðvitund og mikilvægi þess að sækja sér 

aukna menntun, óháð því á hvaða stigi viðkomandi sé á ferli sínum. Það þarf að 

skapa hefð fyrir því að sí- og endurmenntun sé hluti af starfi leikarans. 

Endurmenntun á að beinast að því að efla starfshæfni, viðhalda fagmenntun og 

fylgjast með nýjungum í faginu (Guðný Helgadóttir, 1999). 

 

 

5.4. Hvernig er framboði á sí- og endurmenntunarnámskeiðum fyrir leikara á 
Íslandi háttað? 
 

Framboð á sí- og endurmentunarnámskeiðum fyrir leikara er ekki mikið hér á landi. 

Um það ber niðurstöðum viðhorfskönnunarinnar, viðmælendum og fyrirgrennslan 

undirritaðrar öllum saman. Rétt er að árétta að aðeins er verið að kanna þau námskeið 

sem standa til boða hér á landi. Samkvæmt viðhorfskönnuninni telja rúm 70% 

starfandi svarenda að framboðið á námskeiðum sé lítið. Það eru sömu svör og fengust 

úr viðtölunum. Flestum viðmælendum fannst framboðið vera mjög lítið en ástæður 

þess mætti mögulega rekja til þess að þau námskeið sem þó væru í boði væru almennt 

illa sótt. Kerstin segist hafa gefist upp á að halda tækninámskeið í Danmörku einmitt 

vegna dræmrar aðsóknar. Vigdís tekur undir það og segir tilraunir sínar hafa borið 

lítinn sem engan árangur.   

Samkvæmt þessum má draga þá ályktun að framboð og eftirspurn hljóti að 

fara saman. Ef ekki er eftirspurn þá er lítið gagn af framboði og útskýrir mögulega af 

hverju að framboðið á sí- og endurmenntunarnámskeiðum er lítið.  

 

Allir viðmælendur telja stefnu vanta í endurmenntunarmálum leikara, framboðið sé 

mjög tilviljanakennt. Hvernig námskeið sé boðið upp á og hvenær sé háð því hvort 

einhver hafi farið til útlanda lært eitthvað nýtt eða kynnst einhverjum „gúrú“ og flutt 

hann heim í kjölfarið. Allir fari á sama námskeiðið og viðkomandi sé svo fenginn 

aftur ár eftir ár. Fjölbreytnin sé eftir því.  Hrefna varar við þess háttar einsleitni; það 

sé hættulegt því ekkert eitt sé rétt. Lykilhlutverk sí- og endurmenntunar er að þróa 

nýja hugsun og til þess þarf fjölbreytni. (Communication of the European 

communities, 2001). Eins og áður hefur komið fram kallar list leikarans á fjölbreytta 

hæfni og því má með sanni segja að fjölbreyttni í menntun sé þörf 

Endurmenntunarnámskeiðin hljóta að þurfa að vera ólík og höfða til mismunandi 

greinda þátttakenda (Gardner, 2000).  

  Páll tekur undir það og vill stuðla að fjölbreytni. Hann hafi upplifað gagnsemi 

endurmenntunar sjálfur og séð jákvæðar breytingar hjá þeim sem farið hafa utan og 

upplifað það sem er að gerast í leikhúsi út í heimi.  

 

5.5. Hver er framtíðarsýn viðmælenda varðandi sí- og endurmenntun leikara á 
Íslandi? 
 

Aðspurð út í hver beri ábyrgð á endurmenntun leikara og hver eigi að sinna henni taka 

viðmælendur í svipaðan streng. Leikarinn eigi fyrst og fremst að bera ábyrgð á 

endurmenntun sinni, en fagið eigi að styðja við hann og stuðla að uppbyggilegu 

umhverfi svo að leikarinn sjái sér hag í að sækja sér aukna menntun. Öll segja 

viðmælendur að Félag íslenskra leikara þurfi að taka stefnuna og setja fram skýrar 

kröfur til stofnanaleikhúsanna og mennta- og menningarmálaráðuneytisins. 

Stofnanaleikhúsin, sem eru með fastráðna leikara á sínum snærum, ættu að sjá kosti 

þess að veita leikaranum aukið aðhald og vera í opnu samtali við hvern leikara um 

þarfir hans. Líkur benda til þess að ef fólk nái þroska og öðlist leikni í 

tilfinningagreind þá er það líklegra til þess að ná góðum árangri enda hefur það 

tileinkað sér hugsunarhátt sem stuðlar að auknum afköstum. Þeir sem ekki ná tökum á 

tilfinningalífi sínu eiga á hættu að tapa sér í innri baráttu og það dregur úr afköstum 

(Goleman, 1995/2000). Auk þess eiga leikhúsin að vera duglegri að ýta á leikara sína 

að sækja sér aukna menntun og gefa rými og tíma fyrir það. Stofnanaleikhúsin ættu 

því að vera í þeirri aðstöðu að geta sagt til um þörfina og þrýsta á fjárveitingavaldið til 

þess að auka fjárveitingu í málaflokkinn.  

 

Að mati Kerstin ættu stjórnvöld ekki að koma að endurmenntunarmálum nema til 

þess eins að láta í té fjármagn. Ráðuneytið að hennar mati hefði ekki fagþekkingu til 

þess að meta þörfina fyrir hvað þarf og hvað ekki. Hrefna er á sama máli og 

gagnrýnir í því sambandi hvernig staðið sé að skipan í Þjóðleikhúsráð; oft séu fengið í 

það fólk sem hafi enga reynslu eða fagþekkingu á leikhússtörfum. Vigdís nefnir 

ráðstöfun fjármagns innan Þjóðleikhússins; forgangsröðunin sé ekki endilega 

leikaranum í hag. Hrefna segir það sama um Félag íslenskra leikara; endurskoða þurfi 

rekstur félagsins og ýmsa kostnaðarliði. Henni finnst til dæmis undarlegt að peningum 

félagsins sé varið í að prenta dagbækur sem enginn noti, í stað þess að nýta það fé til 

annarra mála á borð við endurmenntun.  

Jón vill að Listaháskólinn annist endurmenntun leikara rétt eins og Háskóli 

Íslands, sem haldi úti endurmenntunardeild. Vigdís tekur undir það og segir til að 

mynda listkennsludeildina vel í stakk búna til þess; hún sé í miklu samstarfi við 

sviðslistabrautina, þar sé mikil reynsla af því að kenna starfandi og jafnvel 

reynslumiklu listafólki. Hún kallar eftir opnu samtali við fagfélögin um að skýra 

stefnuna og skilgreina þörfina; það þurfi að kortleggja þekkinguna svo hægt sé að sjá 

hvað vantar en til þess þurfi hugarfarsbreytingu gagnvart sí- og endurmenntun. Vigdís 

segist þó skynja hugarfarsbreytingu í samfélaginu almennt sér í lagi hjá yngra fólki. 

Kerstin segist einnig verða vör við breytingu á viðhorfi hjá yngri leikurum, að þeir 

séu duglegri við að leita sér að minnsta kosti upplýsinga. Þó svo að Kerstin starfi 

innan Konunglega listaháskólans í Kaupmannahöfn er endurmenntunardeildin 

sjálfstæð eining. Hún segir að það sé verið að auka sýnileika deildarinnar og að hún sé 

komin í meira samstarf við skólann en var. Hún bætir við að það verði  að koma í ljós 

að því betur sem nemendur þekki deildina og skilji út á hvað hún gengur, séu þeir 

líklegri til þess að hafa samband að námi loknu. Þess vegna telur hún það mikilvægt 

að ná til nemenda á meðan þeir eru í skólanum. Miðað við ásóknina í Opna 

listaháskólann telur undirrituð að þörf sé á sams konar átaki hér á landi í þeim tilgangi 

að auka sýnileika hans og meðvitund um gagn og gildi þess að sækja sér aukna 

menntun.  

Stefnuleysi virðist vera vandamál í málefnum endurmenntunar. Kerstin segir 

helsta vandamál sitt vera að tækifærin til dýpkunar í faginu séu ekki nýtt og hún þurfi 

að finna nýjar leiðir til þess að fá fólk til þess að koma aftur. Kerstin hefur reynt að 

bjóða upp á framhald af námskeiðum sem notið hafa vinsælda og leikarar talað um að 

hafi verið gagnleg, en hún hafi þurft að hætta við sökum dræmrar þátttöku. Þegar 

tækifærið kemur til þess að dýpka þekkinguna séu leikararnir horfnir til annarra starfa 

eða hafi hreinlega ekki áhuga. Það kann að skýra hvers vegna ásóknin sé dræm í 

framhaldsnámskeið.  

 

Kerstin vonar að hægt verði að koma á millilandasamstarfi í gegnum Bologna-

sáttmálann; að leikarar geti sótt sér námskeið í öllum aðildarríkjum og safnað 

punktum eða einingum, sem leikarinn geti fengið metið. Hún segir Encepa, sem er 

nefnd á vegum Evrópusambandsins skipuð fagfólki úr háskólasamfélaginu með það 

að markmiðið að efla sí- og endurmenntun, vera að vinna að því að hrinda þeirri 

hugmynd í framkvæmd. Ef það yrði að veruleika og hefð fyrir sí- og endurmenntun 

myndi skapast hér á landi þá myndi, fyrir okkur sem aðila að Bologna-sáttmálanum, 

framboð á námskeiðum stórlega aukast. 

Allir viðmælendurnir telja að viðhorf til sí – og endurmenntunar sé að þokast í 

jákvæðari átt, að það sé þörf á því að leikarinn víkki sjónarsvið sitt og næri sig til þess 

að geta skilað vinnu sinni betur. Pink segir vestræn samfélög hafa farið að gera auknar 

kröfur sem kallist vel á við fullorðinsfræðslu um þarfir manneskjunnar þegar komið er 

út á vinnumarkaðinn (Sigrún Jóhannesdóttir, 2009). Undirrituð fann samhljóm í 

viðtölunum sem undirstrika það. Viðmælendurnir kölluðu eftir auknu samtali og að 

hver og einn þurfi að finna tilgang – ekki aðeins til þess að leika og segja sögur heldur 

til þess að þroskast og þróast í starfi.  

 

5.6. Hver er staða sí- og endurmenntunar leikara á Íslandi í dag?  
 

Undirrituð telur, samkvæmt niðurstöðum rannsóknarinnar óhætt að fullyrða að staða 

sí- og endurmenntunar leikara á Íslandi sé ekki góð. Niðurstöður rannsóknarinnar 

leiða í ljós að þörf er á opnum samtölum um sí- og endurmenntun. Það virðist vera 

sem skortur sé á slíkri umræðu. Velta má fyrir sér hvort umræða þurfi ekki að eiga sér 

stað á milli Félags íslenskra leikara, Listaháskólans, stofnanaleikhúsanna og 

menntamálaráðuneytis. Niðurstöður rannsóknar benda til þess að það þurfi 

hugarfarsbreytingu á meðal leikara; að endurmenntun sé ekki það sama og uppgjöf og 

það þarf hvatningu, að hvetja leikara til þess að afla sér endurmenntunar.  

Þeir leikarar sem eru tilbúnir að sækja sér aukna menntun segja þó að það 

skorti framboð, fjölbreytni og tíma. Það þurfi markvissa stefnu og uppbyggingu og 

skilgreina þurfi hlutverk fagfélaganna, stofnanaleikhúsa og menntastofnana.  

Litlu fé sé varið í málaflokkinn. Til þess að réttlæta aukið fjármagn þarf ekki aðeins 

að sýna fram á mikilvægi sí- og endurmenntunar, heldur þurfa leikarar einnig að nýta 

tækifærin til að sækja sér aukna menntun. Því ættu Félag íslenskra leikara og 

stofnanaleikhúsin að geta stuðlað að í sameiningu.  

Listaháskólinn ætti að geta sinnt þörfinni fyrir símenntun þegar hún hefur 

verið skilgreind. Mikilvægt er að sú skilgreining svari þeirri þörf sem sátt er um. Til 

þess að Listaháskólinn geti sinnt því starfi þarf að vera eftirspurn og til þess að 

eftirspurn sé til staðar þarf að auka meðvitund um sí- og endurmenntun og mikilvægi 

hennar og gera hana aðgengilega og sýnilega.  

Viðhorf leikara til sí- og endurmenntunar virðist ráðast af því hverju er haldið 

að þeim strax í leiklistarnámi. Leikarar sem er innrætt frá upphafi að halda sér við og 

þroskast sem listamenn eru jákvæðari fyrir endurmenntun en hinir. Því hlýtur það að 

vera mikilvægt að gera leikaranemum grein fyrir gildi og mikilvægi þess að halda 

rannsóknum sínum á leikarastarfinu stöðugt áfram, hætta aldrei að vera leitandi. Að 

þroskast og þróast í starfi er lykill að aukinni starfsánægju.  

 

6. Óskastaðan – lokaorð 

 

Það er ósk mín og von að umræða um sí- og endurmenntun leikara verði sífellt í gangi 

og að rannsókn þessi nýtist sem innlegg í þá umræðu. Ætlunin er að vinna áfram að 

rannsóknum á sí- og endurmenntun leikara og ræða við þá aðila sem að 

málaflokknum koma, vinna skýrslu úr niðurstöðum og kynna fyrir Félagi íslenskra 

leikara. Félag íslenskra leikara hefur möguleika á að vera leiðandi afl í samvinnu við 

Listaháskólann um að marka stefnu í sí- og endurmenntunarmálum félagsmanna 

sinna. Félag íslenskra leikara hefur greiðan aðgang að félagsmönnum og ætti því að 

geta nýtt sér það í sína þágu þegar kemur að frekari upplýsingaöflun en það telur 

höfundur vera helstu annmarka rannsóknar sinnar. Vonandi verður umræðan til þess 

að eyða neikvæðum viðhorfum leikara til endurmenntunar og að framboð á 

námskeiðum verði markvissara og aðsóknin aukist. Gagnlegt væri ef  kennarar við 

leikarabraut Listaháskólans haldi merkjum sí- og endurmenntunar á lofti við 

nemendur og skýri gildi og mikilvægi hennar. Það myndi efla stofnanaleikhúsin ef 

þau tækju virkari þátt í uppbyggingu og þroska leikara með símenntunartækifærum og 

opinni umræðu við leikara. Að gefa rými og tíma til þess að leikarinn fá að vaxa og 

nýta hæfileika sýna til fullnustu með því að halda samtalinu um þroska þeirra og líðan 

opnu. Stofnanaleikhúsin mættu þróa matsamtöl þar sem leikarinn er virkur þátttakandi 

og hvattur til ábyrgðar (Ingvar Sigurgeirsson, 2010). Ég vil ganga svo langt að segja 

að leikhúsin mættu hafa á sínum snærum fagfólk til aðstoðar við leikara, bjóða upp á 

samtalsmeðferð,  ef viðkomandi leikari telur þörf á því. Að stofnanaleikhúsin sjái sér 

hag í að styðja við fagfélög í kröfu um aukið fjármagn til sí- og endurmenntunar 

fagfólks og taki jafnvel þátt í þeirri baráttu til þess að efla kjör leikara á Íslandi. 

Rannsóknin sýnir að á síðustu árum líti nýútskrifaðir leikarar á sí- og endurmenntun 

sem hluta af starfi sínu, Steingrímur er vitnisburður um það. Kerstin og Vigdís segjast 

báðar finna fyrir aukinni meðvitund um gildi og mikilvægi þess að leikarar sæki sí- og 

endurmenntun því er það von höfundar að framtíðin beri það í skauti sér. 

Myndaskrá 

 

1.1. Svar við spurningu 3- skjámynd úr viðhorfskönnun. 

1.2. Svar við spurningu 7- skjámynd úr viðhorfskönnun. 

Fylgiskjöl 

 

Fylgiskjal 1.  

Bréf til þátttakenda í viðhorfskönnun um sí- og endurmenntun leikara. 

 

 

Kæri þátttakandi 

 

 

Eftirfarandi könnun er fyrir MA ritgerð mína í Listkennslu við Listaháskóla Íslands.  

 

Nafn þitt mun hvergi koma fram við úrvinnslu og undrrituð gætir þess að útilokað 

verði að rekja svör til einstaklinga. Framlag þitt til könnunarinnar er mjög mikilvægt 

til að niðurstöður hennar verði sem áreiðanlegastar. Þér er heimilt að sleppa að svara 

einstökum spurningum og hætta við hvenær sem er í ferlinu, ég bið þó um að 

könnuninni verði þó skilað.  

Vinsamlegast hafið eftirfarandi skilgreiningu til hliðsjónar þegar spurningunum 

varðandi símenntun er svarað. 

Símenntunarnámskeið fyrir leikara 

Hér er átt við hvers kyns námskeið sem ætlað er til þess auka hæfni þar með þekkingu 

og leikni á fagtengdu efni. Námskeiðið þarf að uppfylla eftirfarandi kröfur að 

nemandi sé á eigin forsendum og sé krafin/n um fræðilega og efnislega hæfni að 

námskeiði loknu. 

Ég hef alfarið umsjón með könnuninni og ef það vakna spurningar þá endilega hafið 

samband við mig  

S: 8978686 eða í gegnum tölvupóst sjonsvididehf@gmail.com 

 

Með fyrirfram þökk um þátttöku 

Vigdís Másdóttir 

Fylgiskjal 2. Viðhorfskönnun um sí- og endurmenntun meðal leikara. 

 
Q1 KYN 
kk 
kvk  
 
Q2 LÍFALDUR  
 
25 og yngri  
26 - 35  
36 – 45  
46 – 55  
56 – 65  
65 og eldri  
 
Q3 Ertu núverandi starfandi leikari? (Hér er stuðst við skilgreiningu A-B-C 
flokkun Félags íslenskra leikara)  
 
Já  
Nei  
 
Q4 Ef já hversu ánægð/ur / óánægð/ur ertu í núverandi starfi?  
 
Mjög ánægður  
Ánægð/ur  
Frekar ánægð/ur  
Hvorki ánægð/ur né...  
Frekar óánægður  
Óánægður  
Mjög óánægður  
 
Q5 Hversu lengi hefur þú starfað sem leikari?  
 
5 ár eða minna  
6 – 10 ár  
11 – 20 ár  
30 ár eða meira  
 



	   67	  

Q6 Hvar ertu menntuð/aður leikari?  
 
Ísland  
Önnur Norðurlönd  
Önnur Ev rópulönd  
Bandaríkj unum  
 
Q7 Finnst þér framboð á sí og endurmenntunarnámskeiðum fyrir leikara mikið 
eða lítið?  
 
Offramboð  
Mjög mikið  
Mikið  
Frekar mikið  
Hv orki mikið né lítið  
Frekar lítið  
Lítið  
Mjög lítið  
Ekkert  
  
Q8 Vinsamlegast merktu við þá fullyrðingu sem þér finnst  
réttust: Mér finnst símenntun leikara vera:  
 
Nauðsynleg  
Mikilvæg  
Æskileg  
Óþörf  
Hef ekki skoðun  
 
Q9 Vinsamlegast rökstuddu fullyrðinguna hér að ofan. Mér finnst símenntun 
leikara vera...  
 
Q10 Hversu líkleg/ur eða ólíkleg/ur ertu til að sækja símenntunarnámskeið fyrir 
leikara í framtíðinni?  
 
Mjög líkleg/ur 
Líkleg/ur  
Hvorki né  
Ólíklegur  
Mjög ólíklegur 
 
Q11 Hefur þú sótt símenntunarnámskeið fyrir leikara?  
 
Já  
Nei  
 
Q12 Ef nei þá þakka ég þátttökuna ef já þá vinsamlegast svarið næstu 
spurningum. Hversu mörg símenntunarnámskeið fyrir leikara hefur þú sótt á 
síðustu 5 árum?  

1  
2–5  
6 – 10  
10 eða fleiri  
 
Q13 Hvers eðlis var síðasta símenntunarnámskeið fyrir leikara sem þú sóttir?  
 
Q14 Hversu gagnlegt var námskeiðið?  
 
Mjög gagnlegt  
Gagnlegt  
Hvorki né  
Lítið gagnlegt  
Ekkert gagnlegt  
 
 
Q15 Hvað hvatti þig til þess að sækja símenntunarnámskeið fyrir leikara?  
 
Q16 Hefur þú sótt símenntunarnámskeið sem voru ekki sérstaklega miðuð við 
leikara?  
 
Q17 Ef nei þá þakka ég þátttökuna ef já þá vinsamlegast svarið næstu 
spurningum. Hversu mörg símenntunarnámskeið hefur þú sótt á undanförnum 5 
árum?  
 
1  
2–5  
6 – 10  
10 eða fleiri  
 
Q18 Hvers eðlis var síðasta símenntunarnámskeið sem þú sóttir?  
  
Q19 Hversu gagnlegt var símenntunarnámskeiðið?  
 
Mjög gagnlegt  
Gagnlegt  
Hvorki né  
Lítið gagnlegt  
Ekkert gagnlegt  
 
Q20 Hvað hvatti þig til þess að sækja símenntunarnámskeiðið?  
 
 

 

 

 


